
La randolejada

Carrèra deth Pic de Meidia qu’ei partit, 
Dab la sua camiseta qu’ei sortit, 
De la maison deth teit petit.

La caminada de Julhan a Campan, 
Per Banheras que’u hasó passar, 
Sus pèiras d’un pesquèr entà’s banhar.

La pujada qu’èra abans eth patauleta. 
En ua uelhada qu’espiè la beròia marmòta, 
A la dusau uelhada qu’èra la marta.

L’arribada, eth paisatge suberbèth, 
Urós e fatigat pausat sus pèiras, un ausèth, 
L’estelada que demora, sus eth sué castèth.

Potiu, quin estó dificil de pujar sus un hiu !

Eth CP-CE1 bilingües de Julhan
1èr prèmi – cicle 2

Lucà e lo Pic de Mieidia

Lo mainat Lucà que pren lo teleferic dab los parents entad anar 
visitar lo Pic de Mieidia. Que vòu anar véger las estelas.

Pendent la passejada, Lucà que’s pèrd los parents en pramor que 
jogava a lançar bòlas de neu. Puish que va hèr un bonòmi de neu. 
En fin de vrespada, Lucà qu’apercep esquiaires qui « zigzagan » en 
fàcia d’eth. Que s’aprèssa en desplaçar l’omiòt de neu realizat. Que 
vòu ensajar de’u hèr eslissar. En avançar sus lo penent, qu’eslissa e 
que cad deu som enlà. 
Que ròtla com un long spaghetti.

A fin e a mesura que’s transfòrma en un bèth omiòt.
Los parents que’u cèrcan pertot mès ne’u tròban pas.
Que ròtla, que ròtla dinc a ua gauba torrada.

Au clar de lua e en cercar pertot, los parents qu’arreconéishen 
la floqueta deu bonet, la charpa colorada ad entorn deu còth de 
l’omiòt, los gants e las clucas suu nas deu bonòmi de neu. 

Après que torna tà casa en préner lo teleferic. Quan arriba a sua, 
qu’aluga lo huèc e que’s hè cauhar un bon chocolat. Que’s pausa sus 
lo lhèit e que legueish un mangà. Lo mainat qu’aureish los uelhs e 
que s’apercep de qui a saunejat. Mès totun que ved negre ad entorn 
d’eth en pramor qu’a guardat las clucas de sorelh, qu’a encòra la 
charpa colorada ad entorn deu còth, lo bonet suu cap, los guants. 
Quin estranh saunei !

E cric e crac l’istoèra de Lucà qu’ei fenida,
E crac e cric lo conte sus Pic de Mieidia qu’ei acabat !

Eth CP-CE1 dera Calandreta deth País tarbés
2au prèmi – cicle 2

Lo Pic de Mieidia

Au briu deus sègles, las Pireneas que’s son cobèrtas d’aiga. 

Un requin qu’arriba e qu’a hami.

« - Ah, que pòt èster un bon repaish lo Pic de Meidia ! »

Alavetz que’u se minja puish que s’adrom.

Drin mes tard, lo Pic que desvelha dens lo vente deu requin. Que 
creish e que copa la pèth deu requin qui’s moreish. Lo sequèr 
qu’arriba puish tota l’aiga que s’evapòra e lo Pic que torna préner 
sa plaça. 

Desempuish aqueth dia, los scientifics que son installats sus aquera 
montanha entà observar las estelas e lo Sorelh.

Un dia que descobreishen ua navèra constellacion en fòrma de 
requin…

E cric e crac lo conte qu’ei fenit !

Simon Ardon, Mia Clarac Coutier, Robin Grizon Lalot, Leanà Mérino

CE2 ara Calandreta deth País tarbés
3au prèmi – cicle 2

Eth mistèri deth Vaishèth deras Estelas

Un dissabte matin, a La Mongia, un emplegat que desmarra eth 
teleferic tà hèr pujar eths toristas en haut deth Pic de Mieidia. Un 
còp arribat ath Taulet, que s’estona de véder era cabina deth dusau 
teleferic pausada ath sòu. Eth emplegat que va véder dehòra e 
que nòta qu’eth cable ei destenut. Qu’ei espaventat ! Que puja dinc 
ath Pic de Mieidia en elicoptèr e qu’apercep eth cable copat. Que 
decideish alavetz d’aperar eth enquistaire Lahagina qui lo junta de 
tota urgéncia ath Pic de Mieidia tà trobar eth copable. Que comença 
era sua enquista e que constata ath sué torn qu’eth cable ei trencat 
ath nivèu de la gara d’arribada. En cercar indicis sus era terrassa, 
eth enquistaire qu’apercep un emplegat tranquillament installat 
sus un transat, qu’ei a bronzar. 

En lo véder atau, que lo sospecta d’aver copat eth cable entà aver 
mensh de tribalh.

- �On èratz ier ser ? 
- �Que trabalhavi.
- �Eth cable deth teleferic qu’ei seccionat, que pensi qu’aquò vos està 

plan se n’i a pas
- �Mes toristas, qu’ètz plan atau... 
- �Non ! Que prestivi eras pistas a La Mongia tota era neit, que podetz 

demandar ath mié patron. De tota faiçon eths toristas que pòden 
totun viér esquiar. Qu’aurèi tostemps tribalh ! 

En continuar eras suas recèrcas, que passa a costat d’ua finèstra e 
qu’apercep ua scientifica qui analisa eras suas recèrcas :

- �On èratz ier ser ? 
- �Ath telescòpi Bernard Lyot tà observar eras estelas.
- �Eth cable deth teleferic qu’ei seccionat, que pensi qu’aquò vos està 

plan se n’i a pas d’autes scientifics, que podetz atau hè eras vòstas 
recèrcas tota sola !

- �Non, non sòi pas jo ! Espiatz eras fòtos que son presas pendent era 
neit, era data qu’i ei escriuta dessús. 

En espiar atentivament eras fòtos, que s’apercep dera sua error 
e que continua de cercar indicis drin pertot. Que torna inspectar 

eth cable e qu’arremarca alavetz qu’ei roganhat. En cercar mei, que 
descobreish peus bruns e peadas ena nèu. Que decideish alavetz 
de seguir eras peadas e que s’arretròba nas e nas dab eth copable...

Mes qu’èra donc tu Avajon era marmòta ! Perqué as roganhat eth 
cable ?

Tots aqueths toristas que’m destorban : eth ivèrn que m’empachan 
d’ivernar e eth estiu eth flash deths loés aparelhs fòto que 
m’enlusernan. Que n’èi pro d’éster hicat sus de Boc o Hamstergram ! 
Desempuish qu’eth vaishèth de Thomas Pesquet que s’ei esglachat 
sus aquera montanha, e qu’eth mié Pic de Mieidia ei vadut eth 
Vaishèth deras Estelas, ne soi pas mei jamei ara calma. Jo que vòli 
sonque arretrobar era mia libertat d’abans ! »

Escòla de Cieutat CE2-CM
1èr prèmi – Intervencions en mitan escolar

Vertat, Faus e pensadas… 
Perqué lo Pic de Meidia?

… Benlèu que s’i pòt minjar a meidia, au restaurant.
… Ça’m par qu’an acabat de bastir l’observatòri a meidia.
… Lhèu lo sorelh qu’èra dessús l’agulha deu Pic … qu’ei a l’arrepic !
… �Se meidia qu’ei au som de la montanha, alavetz miejaneit qu’ei 

devath, enrasigat !

… �De segur, l’agulha que serveish d’astada de carn tà los qui an 
bastit lo siti e qui havèvan hami !

… �L’observatòri qu’espia lo monde que puja, lo herum qu’i demora 
e benlèu las estelas !

… �Lhèu lo Piton que garda Pirèna, qu’a lo cap a Gavarnia e lo coa au 
Pic, qu’a inspirat la Murralha de China ! 

… �Benlèu que serveish a religar la television.
… �Ça’m par l’agulha que permet de reperar-se e pujar sus la bona 

montanha. 

… �Pormor lo tèrratrem qu’estó pro hòrt tà calhar lo calhau !
… �Lhèu, la medisha Pirèna qu’èra gelosa deu sué òmi Hercule e que 

volèva amuishar la sua fòrça en hèr, era tanben, un bèth tribalh…
que hasó lo Pic de Meidia !

… �Benlèu los òmis qu’an ensajat de hèr la montanha la mes hauta 
en hornir pèiras a cada còp que’s passejavan açí ! 

… �Un faraon qu’ei demorat en vacanças e que s’ei perdut lo nas deu 
Sphynx de Gizeh, adara, qu’ei vadut lo Pic de Meidia. Los Egipcians 
que’s cèrcan encòra lo nas ! 

Eths CM1-CM2 de Sent-Medard
2au prèmi – Intervencions en mitan escolar

La virada que mau virè

Lo pair Nadau que parteish entà hèr la soa virada. Mes, au moment 
de susvolar lo Pic de Mieidia, qu’a un moment d’inatencion. Aquiu, 
qu’ei lo drama ... que s’enròtla a l’entorn de l’antena. Lo tirader qu’ei 
blocat.

Las cameràs de susvelhança que son cobèrtas de nèu. Lo pair 
Nadau, dab la sua boneta, que’n neteja ua. Entà hèr-se localizar, 
que ditz a la camerà : « Adiu ! E’m podetz ajudar en v’ac pregar ?! ». 

Los scientifics que’u vienen ajudar. Que convidan lo pair Nadau a 
visitar l’observatòri. Qu’ei impressionat. Entà los mercejar, que’us 
auhereish un telescòpi navèth dab la lentilha la mei performanta 
qui sia.

Leïla, Louane, Eva, Evann e Harrison (Sent Miquèu)
3au prèmi – Intervencions en mitan escolar

Lo Pic enas sasons

Que’s lheva lo sorelh
Sus lo cap deus miés hrairs,
Tan de nèu coma un brum,
Qu’èi enquëra un drin hred;
Que soi tostemp grèpiat.

Que’m tiri lo linçòu.
De créisher qu’èi hami
D’orizont verdejant
D’estivas e sorelh.
Que m’estiri tot doç. 

Que se lhèva lo cèu.
Que senteishi lo vent,
L’aulhèr e los tropèths.
Que’m vesteishi de verd
De lutz e de calor.

Automna beròia.
Las vaths que’s coloran,
Las gruas que s’estiran,
La neit que s’apressa,
Los dias s’abracan. 

Que soi lo Pic enas sasons. 

Escòla de Labejan
3au prèmi – Intervencions en mitan escolar

Bon sejorn en preson !

Ua neit d’ivèrn, a 1 òra deu maitin dens eth dromidor deu Pic de 
Mieidia, un mainat que’s desvelha pr’amor d’ua maishanta mosca 
de qui l’empacha de dromir. Que’s lheva tà aubrir la hièstra. En 
aubrir, qu’enten un brut de veire copat. Qu’ensaja de véder d’on vié 
eth son e que ved dens la sala de l’observatòri, arrais de lutz com 
si i avè quauqu’un dab ua lampa electrica. Que ved ua ombra se 
desplaçar de cap tà la pòrta de sortida e desaparéisher dens la nèu.

Tremolant de páur que torna s’escóner en devath de la cobèrta tà 
demorar eth lendedia.

Au maitin, que’s desvelha e que va prevenir eths sons amics de çò 
de qui an vist pendent la neit. Que’s disen que cau anar verificar a 
l’observatòri si quauqu’arren a desapareishut.

Arribats dens la sala, que véden eth director de qui ei en panica au 
telefonet. Que parla d’ua istoèra de lentilha copada de reparar en urgéncia. 
En efèit, qu’èm lo dia de l’alinhament deus planetas e eth telescòpi copat 
qu’ei eth mei precís tà poder observar eth fenomèn.

Eth grop d’amics que van parlar au director tà explicar çò de qui a 
vist pendent la neit.

- �B’ei impossible mainats ! Qu’avem un sistèma de susvelhança 
deus bons. Qu’auretz entenut l’alarma a soar !

Davant l’insisténcia deus mainats, que van de cap tau locau de las 
cameràs entà verificar las videòs de la neit. Sus l’imatge, de cap tà 
mieijaneit que véden ua pòrta s’aubrir e ua ombra tota de negre 
vestit avançar de cap tà la camerà. Aquiu, tot negre.

Eth director, tot blanc, que comença de créder l’istoèra deus mainats. 
Que’s precipitan dens la sala de l’observatòri e que véden sus la camerà 
de susvelhança un papèr pegat tà empachar de filmar. Sus eth 
telescòpi, eth mainat que ved un numerò de telefonet d’aperar en 
cas d’urgéncia. Eth director que ditz l’aver dejà aperat.

Au cap de quauquas minutas, un camion de reparators qu’arriba 
e que pren la luneta deu telescòpi. Eth reparator que promet au 
director de’u tornar dens quauquas òras e que se’n va.

Eth director que’s siet e que’s hica a plorar. Que ditz aus mainats 
que hè mantuns meses que’s hè volar objèctes de valor shens 
arretrobar eth copable.

- �Perqué n’aperatz pas la polícia ?
- �Pr’amor n’èi nada pròba. Eth chepic ei que lo conselh 

d’administracion deu Pic que’m va hicar dehòra si n’arrègli pas 
eth chepic ! Si contacti la polícia, eths jornalistas que van vier e 
tot que’s va saber ! Que serèi fotut !

- �Que vos vam ajudar !

La soneta que trinqueja. Eth director que va aubrir. Que ved en fàcia 
d’eth, dus reparators :

- �Desencusà’ns de l’arretard  ! Que i avè nèu sus la rota mes 
qu’avem la navèra lentilha, e podetz nos amuishar eth telescòpi ?

- �Qué  ? Mes eths reparators que son dejà venguts cercar eth 
telescòpi ! Ne l’avem pas mei !

- �B’ei impossible  ! Que ns’avè aperat e n’avem pas besonh de 
préner eth objècte ! Qu’arribam dab la lentilha de reparar !

- �Pèth de castanha ! Que torna començar ! Enqüera quauqu’arren 
de panat ! Que soi mort ! Dens 3 òras tota la premsa e eth public 
e van arribar ! N’èi pas eth temps de miar ua enquista !

- �Que vam seguir las pistas e trobar eths copables  ! Que vam 
miar l’enquista !

Eths mainats, intrepides, que sorteishen e que véden dens la nèu 
dralhas deus pneus de la camioneta. Que segueishen las traças mes 
a un moment la pista que s’estanca pr’amor de tròp de nèu. Que 
començan de s’inquietar deu hred et deu temps de qui passa tròp 
vist mes l’un d’entre eths que ved quauqu’arren au lonh, massiu 
e drin vèrd. Que s’apressan e que descobreishen un cabanon 
arrecobèrt de brancas, de mossas e de huelhas.

- �Curiós en ivèrn aquesta verdura !

Qu’espian de mei pròche e que tròban ua hièstra. Qu’espian a 
l’interior e que véden mantuns objèctes e la luneta deu telescòpi ! 
Eths nostes Intrepides que hèn eth tor e que véden ua pòrta clavada 
dab un cadenat.

Qu’enténen un brut de motor arribar de cap tad’eths. Que s’escόnen. 
Que véden arribar la camioneta deus reparators mes que i a ua 
tresau persona dab eths. 

- �Espiatz Sénher, la luneta de qui avetz demandat qu’ei aquiu dab 
la rèsta.

- �Hèra plan, aquiu lo vòste pagament !

Un brut deu costat deus mainats que’us hèn subersautar. Eth 
director que’s glissa entre eths amics dab lo dit sus la boca tà non 
pas hèr brut. Mes un deus mainats qu’a deishat escapar un petit crit 
de páur. Que véden eths tres adultes espiar dens la loa direccion 
e eth tresau òmi que ditz « Qu’èi entenut un brut, que’ns cau hèr 
atencion de non pas èster descoberts abans la serada au Pic ».

- �Que l’arreconeishi, ce marmuseja eth director, qu’ei eth men 
sos-director ! B’ei impossible ! Perqué me hè açò ?

- �Dilhèu qu’ei tà préner la vòsta plaça !
- �Tiò qu’ei plan possible, si soi botat dehòra qu’ei eth de qui’m 

pren la plaça !

Eths tres copables que parteishen dens la camioneta. Un còp partits, 
eths nostes amics que cèrcan indicis a balhar a la policia. Au cap 
d’un moment, que tròban un papèr de bonbons, dab un messatge 
a l’interior :

RANDETZ-BOS A L’ALINHIMENT DEUS FLANETAS

- �Be son afrosas las pècas, ne saben pas escríver !
- �Que vòu díser qué aqueth messatge ?
- �Arren, mainats, deishatz càder, n’èm pas mei avançats…
- ��DEMORATZ B’EI UA IDEA ! Qu’èi un libe « Les petites enquêtes », 

que cau arremplaçar las pècas per ua chifra. 
Si prenem las errors que i a eths
A – B – I – F que seré dens eth òrdi alfabetic 1 – 2 – 9 – 6 
Ensajam sus eth cadenà ! … BE FONCIONA ! B’ei aubèrt !!! »

Un deus mainats que tròba un vielh aparelh de fotò dab peliculas 
au-dessús d’un dossièr. Qu’espian viste hèit a l’interior e que véden 
plen de plans e de croquís.

Eth grop que torna préner la luneta, eth dossièr e eth aparelh e que 
se’n tornan de cap tau Pic. Aquiu, que hèn arreparar la lentilha. Dejà, 
la serada qu’ei sauvada, manca sonque a hèr arrestar eths copables. 
 
La serada que comença. Tot la horrèra que s’apressa dens la gran 
sala e eth director que lança eth son discors d’arcuelh :

« Planvenguts a tots, que soi eth director deu Pic de Mieidia despuish 
10 ans e que mercegi eth men collèga eth sos-director de m’assistir 
despuish tan d’annadas. Aqueste sèr, qu’ei la soa serada. Que vos 
perpausi ua petita presentacion informatica de qui conta totas las 
nostas annadas amassa. »

La lutz que s’estupa e las fotòs que començan a passar : la serada 
on èran eleguits director e sos-director, amassadas de tribalh, 
ceremonias… Tot lo monde que trucan de mans.

«  Hòp, hòp, hòp, n’èi pas acabat  ! En sovier de totas aquestas 
beròias annadas, qu’èi un darrèr present tà vos amuishar la soa 
devocion au servici deu Pic  ! Tà concludir, abans de vos perpausar 
de qué cracar, darrèrs imatges tà aunorar las toas beròias annadas 
coma panaire, mercés de trucar de mans la soa beròia carrièra  !  » 
 
Ua fotò deu sos-director de qui se cureja eth nas que s’afica :

- �Oups, n’ei pas aquò !

Tot eth public qu’arrid.

Que segueishen fotòs de la pilha dens eth cabanon, deus complices, 
totas presas peu vielh aparelh de fotò.

Eth sos-director qu’ensaja de huegir mes las pòrtas que son plan 
guardadas per la polícia convidada per l’ocasion. Manòtas passadas, 
la serada que’s pòt fin finala se desbanar.

Eth director que merceja publicament eths mainats en auherir 
plaças a vita au Pic de Mieidia e la possibilitat de véder en purmèr 
aqueste alinhament deus planetas deu 28 de heurèr de 2025.

Que vòu plan ua fotò, non ?

Eths CE2-CM2 bilingües de Julhan
1èr prèmi – cicle 3

Era Legenda deth Pic de Meidia

Adishatz a totis ! Augan, eth tèma deth concors bigordan qu’ei 
eth Pic de Meidia. E precisament, e sabetz quin ei arribat aqueth 
observatòri, tot en haut d’aquera montanha ? Non ? Alavetz, nosautis 
eths eslhèves de Sarrancolin que’vs vam condar era legenda de qui 
explica er’aparicion deth Pic de Meidia...

Bèth temps a, un òme que s’aperava Miguel. Que demorava a 
Barricava, ua vath a costat de Sarrancolin, qu’a 20 ans.

Ua dia, Miguel que decideish d’anar véger era sua cosia Lucia 
de qui èra astronòma que demorava a Lus, tà’u portar vèires 
d’engrandiments tà assajar de hèr telescòpis profesionaus. Entà 
anar a Lus que dèu passar peras montanhas entà’u portar eths 
vèires e tanben chocolats.

Que puja, que puja haut e longtemps. Que camina, que camina enas 
montanhas e, tot d’un còp, a l’entorn deth Lac d’Oncet, qu’encontra 
... un gigant !

Miguel que s’estanca, sense díser un mot. Qu’ei impressionat, qu’a 
páur, n’avèva pas jamès vist un vertadèr gigant avant. Que pensava 
qu’èran sonque en eths libes. Eth gigant que’s vira e qu’apercebó 
Miguel. Eth joen òme que vedó qu’eth gigant que plorava, eth gigant 
que’u digó :
« - �Adiu, n’ajas pas páur atau ! Ne soi pas maishant, mès qu’èi besonh d’ajuda 

e ne tròbi pas arrés en totas aqueras montanhas tà ajudar-me... »

Miguel que comprengó qu’avèva besonh d’eth e que’s senteish 
triste entath gigant, que ditz :
« - �Adiu gigant, jo que m’apèri Miguel e que’t vòi ajudar, quau ei eth tué 

chepic ?
- �Que soi desesperat, ne vegi pas plan despuish tot petit, que vegi floish, 

e pas jamès dera mia vita qu’èi vist eras estelas en eth cèu, qu’ei eth 
mié saunèi de véger un dia eras estelas, ajudar-me que’t pregui, e que 
t’ajudarèi en retorn ! »

Miguel que perpensa quauquas secondas e que’u ditz :

« - �Qu’èi dilhèu ua petita idèa, qu’èi atieu dab jo dus vèires d’engrandiment, 
que se’n poderem servir tà’t hèr clucas. Com n’existeish pas de clucas 
entaths gigants, que’ns cau un ingredient magic e especiau entà 
fabricar aqueras clucas, ua flor magica que trobam sonque enas 
Pireneas : er’immortèla.

- Que’t hèi confiença amic Miguel, que t’acompanhi !
- Anem ! »

Que parteishen tots dus donc ara recèrca der’immortèla, de qui’s 
tròba, segon çò que disen eths Bigordans, ath som d’ua montanha 
de 2 877 mètres d’altituda.

En camin tot d’un còp, qu’encontran un Pató e un renard, que 
semblan solets e tristes, eth Pató que conta era sua istòria. Qu’estó 
abandonat peth sué mèste pr’amor que ne guardava pas plan eras 
oelhas, e despuish que viu tot sol enas montanhas.

Que trobè sus eth sué camin un renard e que son devenguts amics.

Que decideishen de partir totis ara recèrca der’immortèla.

Que hèn eth camin amassa e en tot pujar sus era montanha, 
qu’apercében un passatge estrèit dab ua espeluga ath hons. Que 
s’apressèn e eth Pató que voló passar mès qu’èra tròp gran. Miguel 
tanben. E eth gigant encara mes.

Eth renard, finòt, que s’appressa eth tanben e qu’ei dera bona talha, 
qu’entra dens er’espeluga e que tròba era flor immortèla ! Que 
tornè era flor aths sués amics.

Qu’utilizan er’immortèla entà fabricar eras brancas deras clucas 
deth gigant pr’amor qu’atau que’s pòden perlongar e adaptar, qu’ei 
magica.

Qu’an tanben besonh deths dus veires deths telescòpis de Lucia 
entà hèr eths veires.

Tots amassa que tribalhan e un còp acabat, eth gigant qu’assaja 
eras clucas e que’u van perfèitament, que’n plora de bonur. Que pòt 
enfin véger totas eras estelas en eth cèu, era lua tan clara, quauquas 
planetas, Vènus, Jupiter, era nosta galaxia, totas eras constellacions, 
estelas cadentas e mèma ua cometa ! Qu’a enfin arrealizat eth sué 
saunei.

Que ditz a Miguel :
« - �Mila mercés eths amics ! Ne’vs èi mèma pas ditz eth mié petit nom, jo 

que m’apèri Meidia, e que vòi arrealizar eth tué saunei ath tué torn. »

Miguel que pren era paraula :
« - �Jo qu’aimarí que i avosse un lòc en aqueras montanhas dedicat 

aras estelas e ar’astronomia, entà que tot eth monde posquia véger 
eras estelas coma tu! E entà qu’era mia cosia tribalha dab era sua 
passion. »

Eth gigant Meidia que tengó era sua promessa e en quauques 
moviments que basteish ath som d’aquera montanha de 2 877 
mètres un observatòri deths grans, e que balhè un deths vèires 
deras suas clucas tà hèr un telescòpi gigant tà que tot eth monde 
posquia en profieitar e véger eras estelas.

Miguel e eths sués amics, tà arremerciar eth gigant, que balhè eth 
sué nom ath pic, aperat adara : «Eth Pic de Meidia».

E crac e cric, era nosta legenda qu’ei fenida,

E cric e crac, era nosta legenda qu’ei acabada !

Seccion bilingüa de Sarrancolin, CE2 - CM1 - CM2
2au prèmi – cicle 3

Lo Pic de Meidia

Bèth temps a, quan la natura èra vueita, quan n’i avèva pas que 
l’ivèrn, tot qu’èra cobèrt de nèu, tot qu’èra blanc e negre. N’i 
avèva pas de neuritud, pas de colors, tots los animaus qu’èran en 
ivernacion, tot qu’èra triste. 

Un dia, un ser de plea lua, ua estela cadenta, la mei brilhanta de 
totas, que cadό suu Pic de Mieidia. 

Desempuish, a cada plea lua, ua navèra estela que cadèva suu Pic de 
Mieidia. A cada còp, que deishava podra d’estela sus la montanha. 
Qu’èra podra d’estela magica. 

Desempuish, a cada plea lua, ua hada qu’amassava la podra magica 
e que la semiava pertot. 

Au purmèr seme, la hada que creè lo printemps dab las flors, l’èrba, 
los arbes, la fruta printanèra, las abelhas, l’arròse, lo verd e tots los 
animaus qui èran en ivernacion que’s desvelhèn. 

Au dusau seme, la hada que creè l’estiu dab lo sorelh, la calor, la 
fruta estivenca, lo jaune, lo blu e totas las cerealas que comencèn 
de créisher. 

Au tresau seme, la hada que creè l’abòr, lo marron, l’irange, las 
huelhas deus arbes que comencèn de càder, los camparòus que 
sortín e los animaus que s’arreprodusín. 

Lo monde ne comprenèn pas çò qui’s debanava. 

La nueit de plea lua seguenta, un lop qui uglava que desvelhè tots 
los vilatges. N’i pas qu’ua pastora, hèra coratjosa, qui pugè tà véger 
çò qui’s passava. 

Acerà, qu’encontrè a la hada, que comprenó e que devarè t’ac 
contar tot au monde. 

Desempuish aqueth dia, a cada plea lua, lo monde que pujan au 
som deu Pic de M ieidia e que hèn la hèsta de las estelas tà las 
arremerciar. 

Seccion bilingüa d’Aussun,
3au prèmi – cicle 3

La legenda deu Pic de Mieidia

Un còp èra, que i a hèra hèra hèra longtemps ua grana cadena de 
montanhas de qui aperavam las Pireneas on demorava ua familha 
de gigants.

Dens aquesta familha, eths mainats qu’èran artistas. Qu’aimavan 
dessenhar en gravar dens la pèira. Eth lor animau totem qu’èra la 
sèrp. Que’n dessenhavan de pertot e que’n gravavan de pertot. Cada 
sèr, eth lor papà e la loa mamà que’us leguivan istoèras en devath 
deu cèu estelat e eths mainats que s’adromivan patziblament en 
saunejar d’estelas.

Qu’èram eth 17 de deceme, velha de l’anniversari deu mei petit.

- �Qu’ei çò de qui vòs peu ton anniversari ? ce demandè la mair.
- �Que vòli véder las estelas de mei pròcha, ç’arresponó eth petit.

- �Alavetz qu’èi ua idèa, ce digó la pair. Que vam pujar sus aquesta 
montanha en fòrma de pic e qu’i van dromir tota la neit. D’ací en 
haut, que vederam hèra plan las estelas.

Eths mainats que sautèn de gòi e que’s precipitèn tà aprestar de 
qué dromir dehòra, eth ivèrn sus la montanha.

Eth petit que’s desvelhè e segotí tota la familha :

- �Qu’ei eth mié aniversari ! Espiatz, espiatz totas las estelas que 
lugrejan ! B’ei beròi, b’ei beròi !, ce trucava dens las mans. Que 
vòli demorar aquiu per tostemps !

- �Dilhèu pas per tostemps, ce digón Papà e Mamà. Mes que’t 
prometem de demorar aquiu tota la jornada !

Tota la familha que passè òras a observar totas las estelas e a balhar 
petits noms a las constellacions. Com avèvan hèra d’imaginacion, 
qu’inventèn la Grana Orsa, la petita caceròla, eth escut d’Orion, etc.

Mes, aquiu, eth ivèrn dens la montanha qu’èra hred.

- �Be hè tròp hred, ce digó Mamà. Que vam tots èster malauts. 
Que se’n cau tornar tà casa.

- �Non, ç’arresponó eth petit en plorar ! Qu’avèvas prometut !

Ad’aqueth moment eth Sorelh qu’aparescó. Tots qu’èran subjugats. 
Las montanhas cobèrtas de nèu que vadèn vriuletas puish arròsas 
puish que lugrejèn de mila huecs. Qu’èra talament beròi que 
desbrembèn eth hred.

- �B’ei magic !, ce shebitejè eth petit.

- �Magic, ç’arresponèn tots en autes amassa.

Qu’avèvan desbrembat eth hred. La matiada que passè hèra viste a 
aprestar la pantauleta e quan mieidia arribè, que s’installèn fàcia a 
la montanha e au sorelh.

Que hasèva adara plan caud.

- �Qu’èm hèra plan, ce digó la mair. Que tornaram sovent aquiu tà 
hèr pantauleta. Que vam aperar aqueth Pic, eth Pic de Mieidia !

- �Qu’ei ua idèa, ce digó eth pair. Vosautes de qui ètz tan dotats, 
que poderètz gravar sus la pèira tà èster segurs de tostemps 
l’arretrobar aisidament tà hèr pantauleta eth mieidia.

E com èran tots gigants, que s’installèn au pè deu pic e mercés a un 
burin que comencèn de gravar eth lor totem estimat : ua grana sèrp 
en fòrma de S sus la ròca en devath deu som deu Pic.

Qu’èra bèth temps i a. Que podem enqüera véder eth lor dessenh 
sus la ròca en devath deu Pic. Mes que manca un tròç de la coa de 
la sèrp de qui èra arretrobada au Circ de Gavarnia. Qu’ei çò de qui’s 
passè tà que la pèira e sia copada e desseparada ?

Zoé, CM2 a Julhan
3au prèmi – cicle 3

Tant...

Tant hred,
Tant blanc,
Tant glaciau,
Quan sentim eth sué aire fresc, que’ns hè viatjar.

Tant beròi,
Tant gran,
Tant encantador, 
A còps, qu’ei esvarjant, mes que’ns hè sentir tant urós.

Tant simbolic,
Tant impressionant,
Tant liure,
Tot près deth, dens eras Pireneas, qu’èm estabosits pera sua beutat.

Tant estelat,
Tant scientific,
Tant interessant,
Qu’avem tant a descobrir ath sué som misteriós.

Tant esportiu,
Tant agradiu,
Tant amusant,
Incredible e sensacionau de devarar eths sués penents.

Collègi Sent-Vincenç de Banheras de Bigòrra
1èr prèmi – 6au

Tesaur... ath som deth pic !

Un còp èra, bèth temps a, ua raquèra que toquè era totalitat deras 
mandòrras plantadas en noste parçan de Bigòrra. Malaudia qu’i 
hasó desaparéisher totas aqueras plantas... Manca quauquas uas 
que’s trobavan isoladas e aporadas en haut dera montanha ath 
jardin deth Pic de Meidia.

Puish, que s’enseguiva eth projècte d’un grop d’escolans de qui ne 
volèn sustot pas víver era pèrta dera nosta lenga gascona, e fin 
finau qu’avón ua idèa deras mes engenhosas : utilizar un quadèrn 
de sauvaguarda. En aqueth obratge, cadun qu›i poderé escríver 
eras suas originas e quauques comentaris en gascon, en hèit, tot çò 
qui tòca ara lenga.

Eth objectiu deths mes simples que seré d’escóner aqueth quadèrn 
preciosament com un tesaur ena espuga ath bèc deth pic entà l’i 
ténguer estruçat… Se per cas avèva un chepic tau com ua estupada 
der’umanitat... Be podosse preservar ua traça dera lenga nosta !

Lhaish, si un dia l’Òmi e desapareishosse a jamès...Perqué non 
pas imaginar, alavetz, eths nostes successors extraterrèstres que 
poderén mercés ath noste tesaur descobrir aquesta lenga. E qui ac 
sap...Que’s parlaré gascon en totas eras galaxias...

E crac e cric eth conte que d’ei fenit.

E cric e crac eth conte que d’ei acabat.

Collègi Paul Valery de Semiac,  
grop de sheisau DNL Tecnò deth collègi 

2au prèmi – 6au

Lo Pic

Un còp èra, un gojat qui s’aperava Élio, n’avèva pas nada experiéncia 
en alpinisme mes pr’aquò, que s’ei lançat lo desfís hòu d’escalar lo 
Pic de Mieidia, non sabè pas per on començar, mes que s’i volèva 
absoludament escàder. 

Que’s trobè qu’avèva estauviat pendent annadas entà se crompar lo 
materiau d’alpinisme. Que’u se podó fin finau crompar e s’entrainar 
peu purmèr còp. 

Qu’anè dens ua resèrva entà s’entrainar petit a petit. Los 
entrainaments qu’èran dificiles, tilhós, tot çò qui’s pòt imaginar mes 
que s’entrainè dur pendent mantua annada entà escalar lo Pic de 
Mieidia.

Qu’arribè fin finau lo dia D, Élio que’s preparè e que partí entau Pic 
de Mieidia. Qu’arribè fin finau davant eth, qu’ac contemplè pendent 
quauquas minutas, puish que’s lancè, qu’èra lo bon moment, que 
repensè lèu aus entrainaments intensius qui patí abans d’i anar, e 
ara, qu’estimè qu’èra prèst, prèst a l’escalar. Pendent la prumèra 
òra, tot qu’anava plan, que comencè, que ressentí la fatiga e los 
maus de cap dinc a la tresau òra d’ascension, mes qu’èra determinat 
a i arribar. 

Fin finau qu’i arribè, qu’èra un saunei entad eth, ne’n credè pas los 
sons uelhs, e qu’estó ua glòria entad eth coma jamei.

Morau : non pas jamei abandonar los sons sauneis e créder en si.

6au 5 Collègi Paul Eluard de Tarba,
3au prèmi – 6au

Non pas jàmei pèrder espèr

Un còp èra, tres companhas qui avèvan 20 ans e qui aimavan plan 
se passejar. Un dia, l’ua d’enter eras agó ua idèa : se’n anar passejar 
au Pic de Mieidia peu purmèr còp.

Ua setmana mei tard, que decidín d’i anar a de bonas. Un còp 
arribats après quauquas òras de rota, que s’anèn passejar a l’entorn 
deu Pic de Mieidia entà visitar. Qu’encontrèn ua gojata (haut o baish 
deu lor atge) qui avèva l’aire embagatjada.

Que l’anèn demandar çò qui n’anava pas. Que’us expliquè que s’èra 
perduda despuish quauquas òras.

- Non retròbi pas lo men camin !
- Mes n’as pas telefòne ?
- Non, n’a pas mei bateria, que s’ei escantit.
- Ah prim, mes ne t’inquiètas pas, que’t vam ajudar !
- Mercés hèra, qu’ei brave de la vòsta part.
- Dab plaser mes com t’apèras ?
- Que m’apèri Zelhia.
- Ok !

Que s’escambièn totas los lors prenoms puish que partín contunhar 
lo lor camin dab Zelhia entà anar visitar lo Pic de Mieidia.

Duas òras mei tard, qu’arribèn fin finau davant lo Pic de Mieidia. 
Qu’estón impressionadas per la vista qui avèvan sus las montanhas.

- Wouah ! B’ei magnific !
- Bon, ne perdem pas temps, que vam har las botigas a l’entorn.
- Qu’èi entenut díser que lo Pic de Mieidia s’anava aclapar.
- Qué ?!
- Com ?!
- Perqué ?!
- Qu’ei entà aquò ! Que cau deféner lo Pic de Mieidia !
- Qu’avetz ua idèa de com ac deféner las dròllas ?
- Mhmhmhmh…

Puish Zelhia qu’avό ua idèa.

- �Que vas pegar afichas dab los nostes numèros de telefòne 
dessús entà que las gents nos poscan que’ns contacte entà 
formar un « grop » entà la soa defensa !

- Hò quiò ! Plan bona idea !

Quauque dias mei tard, tostemps pas de novèlas.

Dus dias mei tard, arrés ne’us avèva pas contactat alavetz que 
comencèn de pèrder espèr.

Ua setmana mei tard, quauquas personas que comencèn de’us 
contactar entà sauvar lo famós Pic de Mieidia !

Un còp amassats, que comencèn de har un plan.

Alavetz comencèn de recoltar argent entà poder crompar gruas 
entà har òbras.

Lo lor plan que foncionè com sus rodetas. Un qui cava la tèrra dab 
la grua, los autes dab palas entà ajustar quauques elements entà 
que lo Pic de Mieidia tenga mei longtemps.

Dus dias mei tard, las òbras qu’èran acabadas. Las quate dròllas 
qu’èran encantadas alavetz desirèn totas en còr qui lo Pic de Mieidia 
non s’aclapè pas jamei !

Puish hestegèn aquò totas amassa !

Quauquas annadas mei tard, lo Pic de Mieidia non s’èra tostemps 
pas aclapat gràcias a las òbras efectuadas.

MORAU :	 La montanha que’ns pòt miar cap tau positiu. 
		  Non pas pèrder espèr.

6au 5 Collègi Paul Eluard de Tarba,
3au prèmi – 6au

Milharís qu’ei tornat

Que avèva, d’autes còps, dens la montanha d’Arisa, un vielh pastor 
qui s’aperava Milharís e qui’s morí a l’atge de mila ans manca un dia 
après aver vist la prumèra nèu.

Un maitin d’ivèrn de 2050, que’m desvelhi, a nau òras e meja, 
qu’observi per la hièstra las montanhas nostas: pas mes de glacèr, 
la nèu qu’a despareiscut, los arrius que son assecats e los arbes 
cremats.

Que hiqui lo mié casca de realitat virtuau  e qu’apareish un vielh 
pastor : qu’ei vestit d’ua grana capa halida dab un gran baston a la 
man e que’s passeja per las montanhas d’Arisa. 

Milharís qu’ei tornat !

La sua mission : estancar lo recauhament entà tornar hèr cagér la 
neu.

Au som qu’apercep l’observatori de çò qu’aperam uei Pic de Meidia. 

Que devara ena vath entà tornar trobar l’arròc dera vaca nègra. 

Quan arriba davant lo calhau, que i truca dessús dab lo baston e la 
vaca que’s hica en camin tà capsús e que la segueish. En tot seguint 
la vaca que torna pujar en temps e quan arriban en monts d’Arisa, 
lo cèu que’s hè negre, las pelaucas que començan a dançar e los 
prats a cubrir-se d’un linçòu blanc.

Atau que vi la nèu per prumèr còp.

Chloé, Madalena e Théo, 
Collègi Massey de Tarba,

1èr prèmi – 5au

Lo Pic de Mieidia

Un còp èra, en 2050, que i avèva un gojat en sortida au Pic de Mieidia 
dab la sua classa. Que s’apèrava Leò e n’avèva pas tròp d’amics, 
qu’èra drin solitari e los autes que’u trobavan un pauc estranh. 

Leò qu’espiava dens lo telescòpi deus grans quan tot d’un còp vedó 
un petit punt que lusiva. Pauc a pauc, aqueth punt que creishó de 
mei en mei. Qu’èra ua meteorit !

Tot prumèr, Leò que cridè entà avertir los autes eslhèves mès 
digun ne’u credó. Alavètz que demandè a la regenta de guardar 
dens lo telescòpi. La sua sang que virè. Leò qu’apercebó lo boton 
de l’alarma entà cridar viahòra. Qu’èra la panica, tot lo monde que 
cridava, plorava e corrèva d’en pertot. Lo gojat que decidè de sauvar 
la sua classa. Que mandè los eslhèves dens los ueus deu teleferic e 
qu’accionè la vitessa maximau. 

Adara que calèva sauvar lo Pic de Mièidia. Los scientifics ne sabèvan 
pas de qué hèr. Leò que soscava quan tot d’un còp apercebó l’arrai 
deu sorelh suu telescòpi. Qu’avó ua idèa  : que calèva enclinar 
ua parabòla entà aumentar los arrais deu sorelh e hèr petar 
la meteorita. Mès que calèva mei de poténcia. L’asteorita que 
s’aprochava de mei e mei. Leò qu’èra rabiós e que sarrè los punhs 
e que vedó un objècte se desplaçar. Qu’ensagè de hèr bolegar 
la parabòla. Que’s desplacè un pauc. Alavètz, que’s concentrè e 
qu’arribè tà hèr pivotar la parabòla. Un gran arrai que lusishcó de 
cap a la meteorita qu’explosè en mila petits tròç. 

Leò aqueth dia que descobró los sués grans poders. Qu’avèva 
sauvat un deus mei grans sitis d’Occitania e segur qu’aqueth gojat 
tan timide que vengò un eròi. E adara qu’avèva hèra d’amics. 

Collègi de Semiac, 5au e 6au 
2au prèmi – 5au

La gojata de la montanha

Un còp era ua gojata aperada Seyana atjada de quinze ans. Que 
demorava dens ua maison a la montanha. Aquera gojata qu’aimava 
descobrir causas navèras ; qu’aimava las aventuras e un dia que’s 
desvelhè puish que’s lhevè tà espiar lo corrièr. Que i avè ua letra 
estranha :
« Adishatz, ne’t disi pas mon petit nom mes qu’ei ua mission entà tu ! 
Prumer, que preparas un sacòt dab vestits e provisions tà pujar au Pic 
de Mieidia. Bona escadença Seyana ».

Seyana, drin panicada, que decida de getar la letra. Que se’n va au 
lhèit mes la letra que demora dens son saunei. Que’s lhèva e decida 
d’anar arrecupèrar la letra ; que prepara lo sacòt e que se’n va de 
cap tau Pic. Que decida de passar la nueit lo nas dens las estèlas 
mes d’un còp qu’entenó un brut e que’s trobè nas a nas dab un ors. 
Que’s precipitè tà estrussar los soas ahèrs. Trenta minutas mei tard, 
Seyana que trobè un endret entà’s pausar ; la neit que passè, lo sò 
que’s lhevè e que contunhè de caminar e au luenh qu’apercebó lo 
famós Pic de Meidia mes tà anar au cap deu pic que’u calè enquëra 
drin de hòrça tau pujar. Que puja, que puja dinc au pic, lo famós Pic 
de Meidia.

Qu’apèrava donc los parents, que plorava de jòia  ; los parents 
qu’eran fièrs. Que s’en torna a casa en securitat. Un mes mei tard, 
qu’arrecebό ua letra on era escriut : 
« arriba a la cafeteria de Mossur Cacao ».

Deu còp, que’s prepara e qu’arriba a la cafeteria, qu’espèra 
quauquas minutas. Que ved au luenh los parents. Que’us demanda 
çò que hèn aquiu e que’u repόnen :
« adiu la mia petita, que’t vòlen díser que las letras qu’as recebudas que 
son letras de nosauts !»

Demoratz fièrs d’aver lo Pic de Meidia a costat de vos pr’amor 
qu’apòrta jòia e hidança a los qui lo pujan.

Collègi Paul Eluard de Tarba, 5au 5
3au prèmi – 5au

Lo Pic de Meidia e soas Meravilhas

Un còp era ua meteorita qui’s copè contra ua montanha. En aqueth 
moment, lo sorelh que desapareish e ua legenda que vadó : quan 
los tres tròç que seran amassats lo sorelh que tornarà aparéisher.

Un dia, un caminaire que tròba en plena montanha un calhau 
especiau, que l’amassa e que se’n torna a casa tà har recèrcas. 
Aqueth òmi qu’ei tostemps estat deishat de costat peu monde deu 
vilatge e que saunejava d’estar un eròi aus uelhs de tots. Chic de 
temps après, que descobreish l’existéncia de la legenda e que se’n 
va cercar los dus autes tròç dens l›esper de har tornar lo sò.

Lo lendedia que se’n va trobar l’elfe deu vilatge e que’u demanda 
on e’s pòden trobar los tròç qui mancan de la meteorita. L›elfe que 
respon d›ua votz calma : «que cau préner lo trin de la mina qui se’n 
va au còr de la montanha». Lo caminaire que se’n va au còr de la 
mina e que tròba de tira lo calhau esconut entre dus tròç de carbon. 
Que se›n torna en çò de l›elfe que’u balha la dusau enigma : «Vè au 
som de la montanha on i a un camin en veire, que deves traversar 
tà trobar lo darrèr tròç». Que camina tres dias e que troba lo darrèr 
element ; la soa motivacion qu›èra grana. 

Que se’n torna de tira ençò de l’elfe qui prepara lo pocion tà tornar 
pegar los tròç e recontituar la meteorita. Un eslambrec de lutz 
qu’apareish dens lo cèu e lo sorelh que vadò de navèth.

Los prumàrs arrais que traucan lo som a mieidia e qu’ei desempuish 
aqueth moment qu’aqueth som qu’ei nomat eth Pic de Mieidia. 

L’òmi qu’èra arreconegut de tots e son saunei qu’èra donc realizat. 
Pr’amor d’eth, lo Pic de Mieidia qu’ei vadut e qu’avem l’escadença de 
poder lo véder alucar noste cotidian cada dia. 

Collègi Paul Eluard de Tarba, 4au 5
3au prèmi – 5au

Collègi de Tria,
1èr prèmi – 3au

Pic de Meidia

Saunei

Adishatz ! Que m’apèri Loic e que soi anat au Pic de Meidia tà hèr lo 
men estagi d’observacion de tresau. Quin escadença ! Qu’encontrèi 
a astronomas, sismològas e personas importantas au Pic.

Qu’èri acompanhat de dus joens, Charlie e Julia. Qu’èi aprés tan de 
causas suu sorelh e las estelas. 

Lo Pic qu’ei nèu, nublas, vent, hred, magia. Que senhoreja un beròi 
cople lo telescòpi Bernat Lyot, aperat peus intimes TBL e tanben 
la soa amiga la luneta Jean Rösch. L’estagi qu’èra consacrat a 
mantuns cors d’astronomia e sismologia, un plaser de participar 
a totas aqueras intervencions tan ricas. Ua unica decepcion … lo 
teleferic ne foncionava pas correctament e pr’amor deu dangèr 
possible, non pujava pas de tot dia. Lo mestièr d’astronòma qu’ei 
tant interessant… dilhèu un dia, que pujarèi tot dia entà espiar de 
mei pròche lo noste cèu estelat

Loic Toujas, Soan Mercher, Jules Baget e Kylian Reyes,  
deth collègi de Tornai,

2au prèmi – 3au

Pic

Dens lo vent de la montanha 
Canta la ròsa de l’auba
Lum d’estiu qu’escriu son camin 
Sus las còstas de la soba 

Lo sorelh qu’ei un brèu espèr
Qu’apèra l’òmi a la dança 
E dens lo silenci de la Tèrra 
Qu’escota la Tèrra qui s’avança. 

Au lhevar deu sorelh
Lo pic qu’ei majestuós
Deu collègi de l’Arròs enlà 
Los eslhèves que l’espian dab admiracion 

En tots cants deus Pirenèus 
Que t’escoti tan gran e bèth 
En estiu, te pujar, un espèr 
D’en baish, un saunei d’anar en haut

A cada sason
Que’t vedem com un Diu
Mes en ivèrn dab la toa grana ròba blanca 
Qu’ès ua divessa 

Julie Lapeyre, Lilou Orignac, Nina Pibou, 
Camron Valarezo e Eloise Pardon, 

deth Collègi de Tornai, 
3au prèmi – 3au

La lua amorosa

Que i avèva un còp, dens un canton patziu deus Pirenèus, un amor 
autant gran com lo cèu. La lua, tant luenhèca e totun tan pròcha 
dens lo còr, qu’èra caduda amorosa deu majestuós Pic de Mieidia 
de Bigòrra. Cada nueit, qu’espiava la soa siloeta hardida, banhada 
dens l’ombra misteriosa de las montanhas. 

Mes quin ua Lua e podèva declarar la soa esl·hama a un pic immobile 
e silenciós  ? Qu’avèva trobat un complici enlusernant, lo Sorelh. 
Tan qu’estossen opausats, l’estela esl·hlamejanta qu’admirava la 
tendressa de la Lua e la desirava ajudar. 

A l’enterlutz, quan lo Sorelh deishava lo cèu a tot doç, que tibava los 
sons arrais d’aur tà gahar los mots de la Lua e los pintrava sus las 
nèus lugrejantas deu Pic. « Dens la toa ombra serena, que’m tròbi la 
lutz, e tà tu, las meas nueits que dançan tà tostemps. » c’escrivè la 
Lua. E lo Pic, tant qu’estosse muet, deishava enténer, dens lo bohar 
deu vent, ua responsa doça e complicia : « E tu, Lua, qu’ès la lutz qui 
balha vita a la mea cima. »

Totun, la Tèrra, temoenha silenciosa mes gelosa, qu’espiava d’un 
maishant uelh aqueth amor improbable. 

Fin finau, n’èra pas era, la Tèrra qui’s portava lo Pic ? N’èra pas era 
qui s’ameritava tota l’atencion ?

La Tèrra qu’ensagè alavetz de copar aqueth amor celèste. Que 
convoquè los crums tà velar la lutz deu Sorelh, privant la Lua de la 
soa pluma luminosa. Que desencadenè las tempèstas, en tot har 
tremolar la cima deu Pic entà’u desencaminar deus sons sauneis 
nocturnes. Ni las ombras, ni tanpòc lo caòs ne podón pas mei 
ternir lo lor ligam. La Lua qu’esperava pacientament que las nublas 
s’aluenhen, e lo Pic que demorava immobile, enrasigat dens lo son 
amor eternau.

Davant aqueth estacament inebranlable, la Tèrra qu’acaba de 
compréner ua vertat essenciau : l’amor vertadèr ne’s mestreja pas. 
Que realizè que’n tot ensajar de destrusir lo lor ligam, ne hasèva 
pas qu’ahortir la loa lutz. Que decidí alavetz de’us auherir la soa 

benediccion. D’ara enlà, que permetó a las estelas de lugrejar mei 
hòrt e aus vents de portar los messatges d’amor dinc a la cima.

Lo vertadèr amor e sincère que tròba tostemps lo son camin a 
maugrat deus trebucs. En lòc d’estar gelós de l’esclat deus autes, 
aprenem a’ns sostiéner, pr’amor lo bonur de cadun que pòt 
illuminar las nostas nueits. 

Nolhan Rondel, en 2da 
ath licèu Le Beau Rameau d’Igon,

1èr prèmi - licèu

Lo sapient hòu

Lo Pic de Mieidia de Bigòrra qu’ei ua montanha qui’s situa dens las 
Hautas-Pireneas. Qu’ei estat desafectat en 2130 pr’amor d’ua pujada 
de temperatura. Que i demora un scientific hòu e capelat, portant un 
monòcle e ua blosa blanca on s’i pausava radiacions, dab gants en 
latèx jaunits. Qu’avèva per companhia un ragondin un drin hòu qui lo 
seguiva com la soa ombra.

Un bèth dia, un grop de joens que decidín de garrapar lo Pic de 
Mieidia de Bigòrra entà descobrir çò qui s’i amagava au som despuish 
qu’aqueth lòc èra interdit au public.

La nueit caduda, après quauques esfòrç, los joens qu’arribèn au som e 
que veden un site desafectat, en roeina, dab ua mena de lutz verda a un 
endret precís. En avançant cap taus escombres, qu’aperceben au nivèu 
de la pòrta, peu bujau, un semblant de laboratòri amenatjat dab totas 
las fiorituras possiblas, veirerias e liquides en tot genre. En entrant, 
contra la paret, dens gàbias, que’s trobavan diferentas creaturas e 
espècias mei esvarjantas las uas que non pas las autas. Còp sec, la 
pòrta principala per la quau entrèn que’s clavè e gas que’s propaguè 
dens la pèça, cabussant los adolescents dens un estat d’inconsciéncia. 
Quan se desvelhèn, que’s èran immobilizats, alongats sus ua taula de 
manipulacion dab electròdes sus lor tòrs e un casco futurista suu cap. 
Shens ac saber, que’s retrobèn dens un plan longament soscat peu 
scientific hòu : un projècte de desumanizacion qui a per mira de tornar 
esclavar tot los qui penetran dens lo son laboratòri per un procediment 
d’implantacion de carta remplaçant lo cervèth deu subjècte.

Tranquillòt, Doctor Müller (lo scientific) que se n’anè cercar un cafè. 
Los nostes adolescents que cèrcan en espiant los entorns ua sortida 
entà se tirar d’ahar, solament los lors esfòrç son de badas. Que 
son immobilizats per un corrent electric. Malurosament entà eths, 
Doctor Mullër qu’ei tornat e que’s hèn tots anestesiar, entà que posca 
implantar las puç electricas dens los caps. Tragicament, que vaden tots 
deus esclaus d’aqueth doctor hòu, senhorejant suu Pic de Mieidia de 
Bigòrra, e que son vodats a contentar las soas ideas macabras dinc au 
darrèr deus lors dias.

Eths terminaus deth licèu Le Beau Rameau d’Igon,
2au prèmi - licèu

La montanha sacrada

Que i avèva un còp, au còr deus Pirenèus, un som legendari on lo 
cèu semblava tocar tèrra, lo Pic de Mieidia de Bigòrra. Deu haut deus 
sons 2877 mètres d’altitud, aqueth pic misteriós qu’atirava despuish 
tostemps los espiars e los contes. Que’s disè que per temps clar, 
que s’i podèva véder, despuish lo son som, la mar Mediterranèa 
lugrejar au luenh, ua vision autan rara com meravilhosa.

Un dia, un joen aulhèr aperat Leo, saunejaire, que decidè de pujar 
dinc au som deu Pic de Mieidia de Bigòrra. 

Ahuecat despuish tostemps per las legendas d’aquera montanha 
sacrada, que volèva descobrir per eth medish los secrets qui 
amagava. Mentre que s’aventurava suus penents, qu’entenó istòrias 
d’un tresaur enterrat, amagat despuish sègles e sègles peus ancians 
poblans de la vath. Los poblans que disèn que sonque los còrs purs 
e podèvan esperar pujar dinc au som e que lo pic reservava los sons 
secrets aus qui èran prèst de’n pagar lo prètz. 

Après un dia de pujada devath un sorelh esglachant, Leò qu’atenhó 
un platèu cobèrt de crums. La vista qu’èra a copar l’alet. Mes en 
plaça de véder lo tresaur tant esperat, que trobè ua estranha pèira, 
gravada d’inscripcions ancianas. Que’s pengè entà deschifrar los 
simbèus, e tot d’un còp, ua lutz blua qu’illuminè los crums a l’entorn 
d’eth. La pèira que’u semblava chebitejar los mistèris de l’Univèrs, 
com si la montanha era medisha e’u parlava. Susprés, Leo que 
comprenó que lo vertadèr tresaur deu Pic de Mieidia n’èra pas d’aur 
o de pèiras preciosas, mes la coneishença e la saviesa qu’auheriva 
aus qui vienèn l’escotar.

Quan tornè devarar au vilatge, Leo n’èra pas mei lo medish. Que 
contè la soa aventura a tots. La soa istòria que s’espandí e qu’enviè 
mei en mei de monde cap au Pic de Mieidia. Au briu deus sègles, 
la cima que vadó un lòc de sciéncia e de saunei, on lo monde que 
vienèn entà compréner los mistèris de l’univèrs. Atau, lo Pic de 
Mieidia de Bigòrra que vadó un simbèu, un pont enter cèu e tèrra 
on sciéncia e magia se mesclavan dens la lutz de las estelas.

Anna Theamus e Anaïs Delhomme,  
en 1èra ath licèu Le Beau Rameau d’Igon

3au prèmi - licèu

Òda au Pic de Mieidia

Perqué sòi, ò Pic de Mieidia,
Aperat tostemps cap a vos ?
Dens l’escur o l’ensorelhada,
Qu’as donc entà jo de tant doç ?

Quan me’n torni, drin malurós,
De luenh, que’t cèrqui au pè deu cèu. 
E que’t quilhas, majestuós,
Còne d’azur au som de nèu.

Dab amor, que’t contempli,
Esplendor dera serrada.
Aus tons pès, jo que m’inclini,
Estela plan delicada.

Plan segur, n’es pas lo mei gran, 
Mes totun, lo mei bèth en l’òra !
Rei bon, adorable gigant,
Emblèma de la Bigòrra !

Joël Dulout
1èr prèmi - Poesia

Lo Pic de Mieidia

Qu’ei nascut de las entralhas de la Tèrra e de la mar pregonda
Lo son còrs de huec e de ròcas enligat
Respira lo silenci de l’auba de la tèrra negra e grassa
Qui batana entà tots los que l’an quitada
Lo son cap quilhat, au cèu de nèu, a l’escota de las estelas
Que’s plea de sauneis e d’espèr, ancorats aus arrèps deus temps.
Eth, qu’escota, que sent e que’s sovien,
Eth, qui ritma l’òra e las sasons deus òmis
E qu’assisteish, impotent, lo còr fracatjat, la lor holia murtrèra…

E tot que’s grava en eth :
La fremida glaçada de l’èrba hauta,
Los pas pesucs de las bèstias e deus òmis suus sendèrs d’amistat
Las flors que s’inclinan dens lo ròs deus matins d’espèr
Los diamants penjats a la tela de l’escura epeira
L’esclat deu cant prumèr de la codeita deus arrius
L’escorriula de las aigas claras jogant entre las pèiras
La tronada deus auratges,
Lo desir ahamiat deu mau, deu ben, de l’aulhors que los òmis 
pòrtan en eths…

Qu’ei aquí, pauhicat…que velha… e que’s sovien…

Geneviève Gallego
2au prèmi – Poesia

Pic de Meidia

Pic de Meidia de Bigòrra 

Illustre dens noste despartament, 

Conegut per observar las estelas

Desempuish l’observatòri. 

En tot caminant sus lo pontet de veire

Un gran verdigòu que’m gaha. 

Milharís qu’i a viscut devath

E que vi la nèu per purmèr còp. 

Imaginatz los portaires deu noste país, 

Dab las mulas qu’i pujavan.

Istòria de vitas eroïcas 

Au còr de la resèrva estelada.

Kattalin Garlin,
3au prèmi - Poesia

(1) �CNES: Centre National d’Études Spatiales
(2) �Comandament de l’espaci: servici de l’Armada de l’aire e de l’espaci

Tempèsta au Pic de Mieidia

La tempèsta anonciada qu’arribè d’un còp e que creishè rapidament. 
En ua òra qu’èra au mei hòrt. Lo cèu qu’èra passat de gris a negre. 
Que caló alucar las lutz. Los scientifics que deishèn los ordinators tà 
s’arregropar a la sala gran. Per l’alande veirat qu’espiavan enlobats 
las borradas de ventnèu qui escobavan la terrassa.

- �Ua tempèsta adara e arren a clacar, mercés per l’espitalitat 
bigordana ! ce morganhè Amara, l’astrofisician anglés invitat a 
l’observatòri deu Pic de Mieidia, tà un aute còp que’m demorarèi a 
casa, que m’estimi mei l’esmòg londonenc.

- �Vertat car collèga, n’èm pas estats liurats, ce’u responó Lidia, d’un 
ton apatzant, mes qu’avem tota ua resèrva de vin de Bigòrra, ua 
IGP qui s’ac vau d’estar coneishuda. E, ce horní en véder lo mus 
tostemps torçut de l’Anglés, que soi segura que, en horucar de 
plan, trobarèi tanben quauqua bièrra.

Aqueras paraulas qu’avón l’efèit de destibar l’ambient e quauques 
arrisolets qu’espelín sus las caras. Sol, Tomàs, l’engenhaire 
electronician retirat, que demorava emperdut. Que s’avè hèit 
eslissar lo bonet suu darrèr deu crani e que bailinava, d’ua man 
dubitatiu, lo chic de peu qui’u demorava.

- �En quaranta tres ans de carrièra que n’èi vist tempèstas mes com 
aquesta jamei ! Lo vent que passa los cent vint quilomètres per òra 
anonciats, aquò qu’ei segur !

A un moment, la lutz que vacilhè, que clinhotegè puish que s’estupè 
a de bon hant pujar un gran « hooo ! » bohat per totas las bocas miei 
amusadas miei aterradas. Loïsa, la directora, en dauna a casa, que 
prenó las causas en man.

- �Nat chepic, que contaròtli la situacion. Estatz-ve tranquilles, tot 
qu’ei previst, que vau bascular sus l’alimentacion de secors, que 
n’èi per ua minuta. Patrici, arrelança lo CNES1 e vos, generau Març, 
lo Comandament de l’espaci2. E que seré plan tanben quauqu’un 
que s’encarguèsse d’aperar Banhèras tà la viòca.

A la lusor dançadissa deu son telefonet, Loïsa que s’esliupè per la 
pòrta deu hons e que l’entenón a picar suu boton de l’ascensor 
abans de desglarar ua beròja cordiòla d’arneguets contra aquera 
engibana qui evidentament ne foncionava pas shens l’electricitat.

Un a un los telefonets que s’aluquèn e deus lors gets de lutz 
qu’escobèn la treslutz de la sala. Alavetz, com ua tribú de homò 
e hemna sapiens aconortats per la lusor deu huec protector, los 
scientifics qu’abandonèn l’estabordida tà deishar plaça a la volontat 
d’accion e que fusèn los « que cau », « vè har », « anem tots », « que 
pensi que ». Las discutidas qu’èran au plen quan s’audí : Tòc ! Tòc ! 
Tòc ! Tres tumadas plan mercadas. Tots que’s carèn, segurs d’aver 
saunejat. Èra un signe deu cèu, deus astres, de quauque arbitre 
siderau qui soava la fin de la miei-temps ?

Tòc ! Tòc ! Tòc ! Las tumadas que tornèn, identicas, en provenéncia 
de la pòrta de seguretat qui dava sus la terrassa. Lidia qu’anè obrir 
e que descobrí un espectacle suberrealista, irreau  : ua massa de 
fòrma umana tota blanca de nèu, que s’estava aquí, dreta dens 
la ventòla. Que tienè a la man lo guidon de çò qui podè estar ua 
bicicleta cobèrta era tanben d’ua bona espessor de podra blanca. 
L’aparicion qu’articulè d’ua votz sorrisenta.

	 - Buon pomeriggio, ecco le pizze che avete richiesto.

L’astronòma desparaulada que barbolhè que ne comprenè pas 
l’italian. L’aparicion, suspresa era tanben, que’s passè la man sus 
l’aurelha esquèrra, puish que s’i tornè en destecar los mots.

	 - Aquí están las pizzas que pediste.

Puish vedent los uelhs tostemps enlugarnats de Lidia, que’s passè 
un còp mei la man sus l’aurelha esquèrra abans de perseguir.

	 - Aquí qu’avetz las pizzas qui avetz comandat.
	 - �Pizzas  ! ce cridè Lidia qui vienè enfin de compréner, que 

pòrta pizzas !

En un bronit de hurrahs, los scientifics qu’invitèn lo visitaires 
providenciau a’s har en d’avant. Eth, calme com un limac de Semiac, 
que s’esbrohí, qu’escobè la nèu qui cobriva la bicicleta puish 
qu’entrè. Ad aqueth moment la lutz que tornè e tots que descobrín 
un liurador de pizza en bicicleta dab suu pòrta bagatge de l’engibana, 
un cròfe de fòrma cubica barrat per la mencion «  Pizza Sergio  ». 

L’òmi que’n declipsè lo cubertís e autanlèu ua aulor de pizza cauta 
que s’espandí per la pèça hant pujar las aigas en boca. D’ua man 
segura, que gahè un purmèr carton e que lejó lo post-it qui i èra 
pegat.

	 - �Pòrc negre de Bigòrra, ceba de Trebons, qu’ei tà Tomàs, 
ça’m-par.

Que gahè un dusau carton. Ad aqueth moment, Loïsa que tornè dab 
a las mans ua botelha de vin e dus pacs de bièrra, l’ua alemanda, 
l’auta anglesa.

	 - �Vegetariana sabor flammenkueche. Guten appetit Emília !

L’òmi que hasó atau la distribucion de tots los cartons en detalhar 
a cada còp la garnitura qui, hòrt urosament, e corresponèva en tot 
aus gosts de cadun.

	 - �E la darrèra, especiau… espaciau : becon, cheddar, ananàs, 
anchòis, olivas, curcuma, chantilly e marmelada de 
cerisas, non pòt estar que tau noste britanic gastronòme, 
evidentament. May God help you Amara !

Pendent mieja òra ne s’i entenón que gorgolhís de contentèr. Las 
particulas inconegudas, lo trauc de vèrmi, la periodicitat de las 
aspiracions e la posicion deus astres que demorèn luenh deus 
esperits.

Emília qu’engolí lèu hèit la soa pizza puish que s’apressè de l’òmi qui 
èra demorat dret au ras de la soa bici. La joena matematiciana, tota 
arregolada qui estosse, qu’èra enqüèra tarritada per la hami mes 
ua hami plan diferenta. Que trobava en efèit aqueth ciclista deu cèu 
cadut, hòrt beròi gojat, au mensh tà’n çò qui podè aubirar devath la 
dodona tripla espessor. Mes, au delà de l’aspècte fisic, çò qui mei e 
l’enlobatava qu’èra lo blu intense deus sons uelhs, un blu com se n’i 
tròba sonque dens los sauneis. Que temptè ua question anodina tà 
entrar en conversacion.

	 - �Digatz-me, que cau estar coratjós tà liurar pizzas per 
aqueste maishant temps ?

En un arrisolet estiglant, l’òmi que responó que tribalhava en çò de 
Sergio de qui la devisa èra d’acontentar la practica, quau que sia la 
metèo. Puish au torn que demandè :

	 - �E vos, qui ètz ? Toristas blocats per la tempèsta ?

	 - �Briga, qu’èm scientifics !	

Los uelhs de l’òmi que s’aluquèn de mila huecs estiglants e que 
s’exclamè d’ua votz ahuecada.

	 - �Urosas personas ! B’aimarí estar deus vòstes. De mainat 
enlà que soi tostemps estat atirat per lo cèu, los astres, 
las estelas. Quin plaser e deu estar d’observar e d’estudiar 
l’espaci, l’Univèrs, las galaxias !

Ne’n calè pas mei tà possar Emília suu son terrenh de predileccion : 
las coneishenças scientificas. Que’s descordè shens nada retienguda.

	 - �Qu’èm la flor deus especialistas mondiaus, qu’estudiam 
l’espaci per l’observacion dirècta o per calculs, qu’observam 
la corruda deus astres, la vaduda e la desapareishuda de 
las estelas, que ns’interessam tanben aus traucs negres, a 
la mestior, a l’espandiment de l’Univèrs.

Profietant d’ua pausa que la matematiciana e mercava tà deglutir, 
l’òmi que demandè d’ua votz innocenta.

	 - �E la vita extraterrèstra, qu’i credetz ?

	 - �Sabetz, que cau quate elements tà crear la vita, l’oxigèn, 
l’idrogèn, lo carbòni e l’azòt. Aqueths elements que son 
presents per tot l’univèrs, donc qu’ei tot a fèit probable 
que i agi ua vita en dehòra deu noste planeta, que n’avem 
repertoriat quate mila qui viran a l’entorn d’estelas sonque 
per la nosta pròpia galaxia e que sabem que i a mei de dus 
mila miliards de galaxias dens l’Univèrs.

	 - �Los famós petits òmis verds, qu’ei çò qui estudiatz ací ? ce 
copè l’òmi.

Enlobatada per l’interés de l’òmi e l’esclat deus sons uelhs azureans, 
Emília que desbondè d’un trèit l’objècte precís deus estudis en 
cors : la creishuda de calor dens lo cèu, lo brolhadís deus aparelhs 
de comunicacion, la possibilitat d’ua ataca deus satellits en orbita 
çò qui privaré los Terrians de telefòne, d’Internet, de GPS e de 
maquinacafè connectada. 

Drin a drin, los scientifics, venteplens d’ara enlà, que s’èran apressats 
e que s’en·hiquèn dens la conversacion. Au torn, qu’abladèn l’òmi de 

questions : quin avè podut traucar la tempèsta, arribar de Banhèras 
ençà quan las rotas èran blocadas per la nèu, en bici de mei, e 
per quina coda de padèra las pizzas èran totas cautas maugrat la 
temperatura exteriora negativa, e quin avè sabut los gosts e los 
prenoms de cadun e perqué parlava autandas lengas, e perqué, 
perqué ?

Pausadament, shens se despartir deu son arrisolet embelinaire, 
l’òmi qu’argumentè, qu’expliquè, qu’avè responsa a tot : que vienè 
de Banhèras òc mes la vila n’èra pas a annadas-lutz totun, de tota 
faiçon, n’avè pas pres la gran rota, que coneishè embraquèras, per 
çò de la bici qu’èra dab assisténcia electrica çò qui ajuda beròi tà las 
còstas, las pizzas qu’èran demoradas cautas pr’amor deu cròfe qui 
èra isotermic, que parlava mantuas lengas pr’amor qu’èra obligatòri 
dens lo comerci e tà çò qui ei de conéisher los prenoms, arren de 
mei simple, qu’èran mercats sus las blosas deus scientifics.

Tomàs qu’èra demorat en retrèit, dubitatiu, que calculava. Que 
trobava aqueth òmi decididament bèth tròp curiós. A un moment, 
que semblè gahat per ua illuminacion. D’un gèste afirmat, que’s 
tornè botar lo bonet en plaça suu crani e que declarè d’un ton 
peremptòri :

	 - �Qu’ès un Alien.

Joan-Miquèu Dordeins 
1èr prèmi - Pròsa

Eth lhevat deth só au Pic de Meidia

Tot Bigordan que coneish eth Pic de Meidia, siti plan famós, plan 
celebre. Qu’arresenteshi fiertat de partatjar aqueth patrimòni. Eth 
dia qu’esguita, despuish la hièstra, qu’ei la bona devira d’apercéber 
eth Pic dab sua hauta antena puntada cap au cèu quan eras nublas, 
eras brumas e son esvalisadas. Descobrir aqueth panoramà, qu’ei 
meravilhós, un encantament entaus uelhs. Que sòi esmiraglada 
davant aqueth paisatge.

Au jorn d’auèi, qu’ei aisit de pojar, d’accedir tau som deu Pic de 
Meidia dab eth teleferic. Quantes còps i sòi anada ! A pè ! Ua deus 
mei bonas qu’ei ua randolejada nueitiva entà talajar eth lhevat deu 
só a la punta deu dia.

Que i a un vintenat d’annadas au mes de seteme dab amics, la 
lutzòta alucada sus eth front, qu’èm partits, dab estrambòrd 
d’Artigas, abans miejanueit entà gaitar l’endematin, eth lhevat 
deu só au som deu Pic. Equipats de plan, cauçaduras leugèras a 
òscas, barròt capherrat, arrecapte dens eth sarron, qu’avem gahat 
eth sendèr mulèr, eth sendèr deus portaires deu Pic de Meidia de 
Bigòrra, pastors o paisans de la vath de l’Ador. 

Aquestes portaires que l’an seguit mantuns còps, a la fin deu sègle 
XIXau e a la debuta deu sègle XXau, un hèish pesant sus l’esquia, 
despuish Artigas entà ganhar la vita. Que hè mau esmaginar 
l’arnasada d’aqueths òmis, eths vestits, eths shòcos, eras cargas 
qui tresmudavan. Que devèvan, per tots eths temps, acaminar, a la 
risca de perir, materiaus de construccion e vitalhas au som deu Pic. 
Que calèva èster hòrts, guarruts, coraluts, gualhards.

Dens nòste grop, cada un qu’a eth morau hòrt, qu’a vòga. Que 
traucam dens ar’escuranha un bosquetòt. Que caminam en coda-l’i-
sèga darrèr nòste davantejaire. A la desbocada deu bòsc, era capa 
deu cèu que dèisha paréisher ua miriada d’estelas qui lugarnejan. 
Au nivèu deths cujalars de Tramasaigas, a ras de tèrra, que podem 
véder petits lums, que son eths uelhs deu tropèth de vacas placidas, 
ajaçadas sus eth peisheder. Ne son pas briga esvarjadas per eth 
passatge deus rondalejaires. Dromir ath serena, perqué pas ? 

Après eth Pont deths Vaquèrs qui escama eth riu d’Arisas, que cau 
pujar eth penent, sus eth sendèr estret cap ara horqueta de Sencors 
a très òras de camin. Desnivelat cavilhat !

Nat brut, nadas esqueras, nadas eishalabatudas, arren ne vié 
troblar eth silenci nueitiu. Ne trabucam pas hadas, ni broishas, ni 
ors. Cadun que pòt assajar de localizar daubuas constellacions, 
a condicion de mestrejar quauquas nocions d’astronomia, pòt 
apercéber las estelas eslissantas. Eth cèu qu’auhereish ua vista 
encantadora, hadiva !

Totun, en montanha, en bèth caminar que n’ei pas aisit de lhevar 
eth cap. Avisà’s ara sendèra dab trabucs. Ne cau pas pèrder 
l’equilibri sus eras pèiras. Mei haut, eth sendèr que’s hè estret, 
peirós, horadat. Qu’èm meravilhats per aqueth cèu estelat, era lua 
qu’enclareish la nueit. Qu’avem besonh un bon alen entà seguir eth 
ritme insuflat per eth gavidaire. Pauc à pauc, qu’arriban au còth de 
Sencors 2378 m. Eth flaquèr que’s hè sentir. Eras garrampas que 
ganhan las camas.

Eth hred qu’ei trobader. Qu’ei un hred qui pela. Que cau demorar 
açi un tempsòt entà aténder un escabòt qui vié despuish eth còth 
deth Tormalet e que’ns va arrejúnher. Que’ns hicàm a l’empara 
de las arroeinas, ath cès. Dens aqueste bastissi  desolat que pud 
a l’embarrat, eths cascalhs que carrisquejan devath eths pès. Eth 
vent que haileja, que shiula, qu’atraversa eras hienudas. Daubuns 
que càden de som, d’autes estropats dens un equipament de 
subervita, que s’arreposan, que’s viran eth hred, eth vent qui boha 
hòrt, la ventolada. Au cap d’ua òra, eth regropament que’s hè. Eth 
davantejaire que desvelha eths qui son assomelhats. Puish tots 
amassa que garrapetam. Que cau susmontar eth darrèr estronc. 

Eth Pic de Meidia qu’ei en vista. Esfòrçs suplementàri que hèn 
mestièr. Eth gròpe que no coneish pas de tira-au-cuu. Que segueish 
ath traslai, a plaser, pas a hum de calhau, cadun eth sué ritme. Ara 
sarrolha qui poja en serpejant, qu’arremplaça la sendèra. 

Sus candau, eth grop qu’ei espartat, era cordada qu’esperlonga. Que 
diserem ua procession dab lutzòtas alucadas. Que passam cèrca 
a l’ostaleria deus lacòts. N’entenem pas clacassís, batalèras. Que 
gaham l’alet. Noste guidaire qu’encoratja eths qui longuejan. Eth 
darrèr qu’ahisca eths mei lents. Que cau encamarlar, engulhar’se 
devath eths ralhs deu montacargas puish esgarrapetar eths darrèrs 
mètres de desnivèu dinc a la terrassa. En cèu, que desaparéishen las 

estelas, que n’i a de mensh en mensh. Òh ! Era mira qu’ei complida, 
abastada après ua caminada de mau realizar, au contra magica.

Qu’ei un bèth solaç. Que podem cantar victòria. Quin contentèr  ! 
Quin bèth hèr ! Que sòi satisfèita d’aver podut tiéner eth desfís, que 
senteishi drin de fiertat.

Sus l’esplanada, caradament, que passam au ras d’un escabòt 
entopinat dens cobèrtas davant un instrument d’astrologia, ua 
luneta-canavèra. Un responsable apassionat, atriquetat que va dar 
explics e conselhs tad escrutinar eth cèu. Aqueths visitaires qu’an 
anueitat ací medish.

Sus era terrassa que boha era ventolada. Asseduts en linhon, 
agorrudats ath cant d’ua bastissa, qu’assajam d’estremviar, de hèr 
cap au hred, au vent. Que son sheis òras. Que cau esperar dab 
paciéncia eth lhevat deu só. Un participant qui coneish drin eth siti, 
que va tustejar a ua portà. Non i a pas arrés, eth locau qu’ei vueit. 
Tot eth grope qu’ei convidat a botar’s a l’acès. La bevenda cauta deu 
termòs qu’ei hòrt gostada. De quan en quan, un òmi que va dehòra 
entà lutzerar l’astre cobedejat. 

Au cap d’ua estona, era sarpa sus la rea, tot lo monde que sorteish. 
Qu’avançam cap era terrassa. Que gaitam eth Levant. Ua lambror 
puish aureòlas de mei en mei amplas, alargadas, qu’aparéishen. Era 
vista que cambia, evolua. Eth sorelh que’s desvela chic a chic. Qu’ei 
ua paleta de tenhudas òcras, jaunas, rosadas, iranjadas, arrojas. 
Eths aparelhs fotografics que hèn cliquetadas, que cau amanejar-
se, embarrar eras vistas dens la brústia. Eth lhevat deth só ne dura 
pas que quauques minutas, qu’ei un chic brac. L’espectacle qu’ei 
dejà acabat.

Qu’avem un suberbèth còp de uelh sus la cadea de las Pirenas. Eth 
panòrama a copar l’alet qu’ei meravilhós. Dab eths prumèrs arrais 
de sò, era terrassa que s’escauha, la temperatura que creish de 
quauques grads. Qu’èm petitòts au pè d’aqueth impausant vaishèth 
d’eras estelas aporat a 2877 m d’altitud, d’aqueth observatòri 
astronomic e scientific emberogit de copòlas. Ací, qu’ei eth maine 
deths astronòmes, deths sciéntifics e cercaires qui mirandejan, 
escrutinan, a plaser, eth Sorelh e sua corona, eras constellacions, 
eths lugrans, eth cèu… La loa vita vitanta que gravita au torn deus 
coronografes, deus telescòpis e autas maquinas…

Qu’avem viscut en dirècte eth lhevat deu só, un moment fabulós. 
Qu’avem avut ua bona passada. D’ací, era vista qu’ei extraordinàri, 
suberbèra, ua vista non estujadera. La serrada, eths soms entorns 
qu’apareishen ensorelhats, que’s tintan de ròsa. Un còp esdejuat 
dens eth locau estret que podem tornar sus la terrassa. Adara, cada 
un que pòt a volontat passar e tornar passar sus la plata-fòrma 
segon eths sués centres d’interès.

Au pè deu cèu, qu’aubiram la plana de Tarba e au revèrs que 
podem espiar la cadena de montanha cara au noste còr, assajar 
d’arreconéisher la cima deus pics eths mès engorrits, eths mès 
practicats, la taula d’orientacion que pòt hèr còrda. Qu’ei lèu l’òra 
de quitar aqueth siti. La devarada que s’amòrsa. 

Quauques lhamas que ns’arcuéilhen sus eth penent deu lac 
d’Oncet. Eth retorn que’s hèr per eth Tormalet. Eth petit grop que 
recruba eras autòs. Nosautes que perseguim la caminada per La 
Mongia dinc au barratge de Castilhon. Ací, sus eth tascat, que regna 
la bona umor, eths arríders que fusan. Tots amassa que trincam a 
l’escaduda deth espleit excepcionau. Que minjam un nhac tà tornar 
amassar fòrças abans de separar’se. Qu’avem besonh energia tà 
entrepréner la darrèra correja, devarada penosa après tant d’òras 
de marcha. Mantuns que son estarits, que hèn un cluquet. Mes 
totòm qu’aprècia eth repaus. Au cap d’un moment, que cau lhevar 
eth camp. Cap de linha, Artigas… Descauçar-se, quin plaser ! Quin 
bonaür ! Eths artelhs que protèstan pr’amor de las boishòrlas. Que’s 
desvelhan las dolors. 

Mirandejar eth lhevat deu só au Pic de Meidia après ua randolejada 
nueitiva qu’ei un brembèr indelebile estampat a tot jamei dens la 
memòria. Eths clichats e imatges fabulós que son tostemps gravats 
dens eth cap. Que me’n sovieni enqüèra.

Marie-Jeanne Carassus,
2au prèmi - Pròsa

Cloqueta

Non, n’anava pas deishar de har lo mus. Papair que’u n’avè mentit, e 
n’ac avè pas jamei hèit dinc adara. Ja s’èran passadas duas setmanas 
despuish lo dia tragic aqueth quan aprenó que la soa Cloqueta tant 
aimada e s’èra morta. Be’s podèn trufar d’era en brembà’u qu’ua 
garia ne podè pas víver mei de 7 o 8 ans e sustot, fin finala, que 
n’èra pas qu’ua garia... Qu’èra la soa Cloqueta, e que la s’aimava tant 
com au son Papair qui l’ac avè balhat en adopcion quan n’èra pas 
qu’un poricon.

Ò solide, que s’ac sabè tot çò qu’i avè de saber sus la biologia de las 
bèstias : qu’ac vedón dab regenta Maria, l’endedia de la tragedia. E 
per desconsolada e atucada que n’èra, qu’avè prestat pro d’atencion 
entà assolidar çò qui sabè dejà : tot çò de viu que torna tà la tèrra, 
atau qu’ei lo cicle de la vita. Çò qui ne hasó pas qu’atisar la soa 
malícia negra cap a Papair : mes qu’ei çò qui’u passè peu cap tà’u 
díser que « Cloqueta que se n’èra anada de cap tau cèu » ?

N’èra pas mei ua mainada, totun ! Qu’avè 9 ans passats e los contes 
de la tanta bòrnia com lo Pair Nadau o la soritz deus caishaus, n’i 
credè pas briga mei. E aqueth cèu tant clar deu mes de junh ne 
deishè pas nada plaça au dobte : nat traç de Cloqueta aciu haut ! 
Qu’èra aquò, mei que mei, qui’u hasè mei de mau, a la tota fin : 
Papair que’u n’avè mentit.

Regenta Maria que n’èra tota desconsolada e partvirada... Que sabè 
a quin punt Linon èra ua mainada cartesiana dinc au capborrudèr, 
en tot demorar saunejaira e charmanta. Que’s pensava los explics 
mei scientifics que’u portarén solaç au son dòu, mes malaja ne 
semblava pas des·hà’s lo seriosèr mut e barrat qui l’avè caracterizada 
desempuish l’eveniment... Per estar Linon l’arrai de só de la classa, 
ara que s’estava pòtsarrada ; que’u semblava que s’èra esmalida mei 
enqüèra au darrèr deu cors de sciéncias naturaus. Descoratjada e 
còrclavada, qu’acabè lo dia en brembar tot çò qui’s calè har seguir 
tà l’expedicion grana qui’us atenè tà la fin de l’annada : l’Observatòri 
deu Pic de Mieidia de Bigòrra.

***
Arrevitada per l’efusion e l’excitacion caracteristica de las excursions 

escolaras, regenta Maria que tornè arregahà’s en balhar conselhs e 
consignas a tot pip-pap, dab gaujor e arsec, e dab au cap ua mission : 
hà’u tornar l’arrisolet a la Linon. La causa ne s’anonciava pas briga 
aisida : qu’èra arribada en retard dab la soa mair esmalida, pr’amor 
de non pas aver dromit de la nueit...

Qu’èra donc mieja adromida e dab ua malenconia irrecuperabla 
dessús que la Linon s’i hasó a seguir lo tropèth tapatjós deus sons 
camaradas de classa. L’euforia qu’èra pertot : dens lo bus, los 
acompanhaires deu Grop d’acompanhament pedagogic entau Pic 
de Mieidia que’us lancèn – en francés, malaja – jòcs sus la natura 
a l’entorn, cantas e autes quiz qui animèn tots los mainats a jogar 
a plens palmons, e la lor energia qu’èra de mau contiéner... Ne 
mancava pas qu’ua votz au bèth miei deu concèrt : la de la Linon. 
E los camaradas qu’ac sentín, de tant acostumats qui n’èran a 
l’enténer a respóner de las purmèras, dab vigor e sentenciosa quan 
l’un de la classa e s’atrevisse a díser ua peguessa... Quan n’èra pas 
tà’us cridar « en gascon !», si gausavan arrespóner en francés.

La soa colèra que se n’èra mudada en languiment, e véder a passar 
los paisatges traucats peu bus ne’u hasón pas pensar qu’a ua natura 
morta, eishordida peu silenci de la soa Cloqueta. Be sospirava, la 
Linon. Que l’aimava tant, regenta Maria, e aquera sortida qu’anava 
estar la hita de l’annada : qu’èra mercés au purmèr prèmi de poesia 
de la soa classa qui s’avèn ganhat ua jornada – e ua nueit ! – au 
som deu Pic de Mieidia, a l’Observatòri. De la soa vita ne podè pas 
saunejar hèita màger : qu’avè de mei recitat la soa poesia a Cloqueta 
e a Papair, dab un arsec e ua frèbe creatora qui hasó l’ajòu fièr com 
Artaban de la soa nina.

E tot que s’èra ahonit. La Cloqueta n’i èra pas mei. Papair qu’èra 
mensongèr, e la vita trepidanta deu monde e de la classa de regenta 
Maria ne’u sabèn pas qu’a amarèr. Regenta Maria que s’alarmava 
per dehens e que s’i hasó com podó entà ahiscar-la a participar, de 
tant qui’s sabè suus caps deus dits los noms de las bèstias e de las 
plantas de per noste :
- �Anem, Linon, be vedes que los companhs ne saben pas quin 

s’apèra l’ausèth negre deu bèc jaune que i a per la montanha, ac 
saberés tu ? En occitan, plan solide ! 

Ce’u digó dab lo sorríder de part en part. Desmotivada, shens virar 
lo cap e quasi en arroganhar, que’u recitè :
- �Tiò, regenta, qu’ei ua agraula de bèc jaune. 

A maugrat de las felicitacions de la regenta e deus camaradas a 
costat, ne’n tirén pas mei qu’un sospir de despieit peus nasics plan 
sentit.

Segon s’avançavan, que vedèn a’s dessenhar la majestat deu Pic au 
pè deu cèu. Mentre los companhs que’s meravilhavan, en tot escotar 
totas las informacions deus acompanhaires, Linon que s’estava 
entutada hens lo son cap. Regenta Maria qu’enrabiava de’s sentir 
autant impotenta... Averé perdut aquera mainada tota atraccion 
per la magia deu monde qui l’entornejava ? Be n’èra inquieta... Com 
ua cloca qui n’a pas qu’un poric !

***
Fin finala, arribats que n’èran a La Mongia ! La horrèra de mainats 
que sortí en tronar e tots que s’i hasón a córrer au mei har, 
quan n’èran pas a badar la beutat de l’endret. La quita Linon que 
s’estanquè ua pausa, totun impressionada, particularament per la 
telecabina qui’us miaré autant haut... Gaujosa, regenta Maria que 
gausè un :

- �Lavetz, Linon, çò qui’n pensas ? Qu’ei tota ua aventura, vertat ?, 
mes n’obtiengó pas qu’un laconic :

- �E ben, si Cloqueta n’i ei pas, au mensh qu’anarèi jo de cap tau cèu.
d’un ton miei filosòfe, miei resignat. Quin crèbacòr...
Partida la telecabina, be n’estó complicat de demorar de pèira : que 
semblavan flotejar, com embroishits, sus ua nubla leugèra en tot 
véder a esluenhà’s lo bus demorat a la Mongia.
- �Dià ! Ua agla reiau ! ce s’escridè l’Emilia, ua camarada de Linon 

qui’u partatjava sovent las soas experiéncias.
- �E perqué pas un calhòc, tant que i èm ? ce’u responó suu Pic la 

Linon, hartada. Espia l’estrem de las alas : qu’ei clarament un votre !
- �Mes qu’ei totun un rapaç ! ce’u repliquè irritada l’Emilia.
- �Si vòs, ce poteregè, mocada. Mes tà jo cada bèstia, cada ausèth 

qu’a la soa identitat. 

Ç’acabè la garganta secada, en arretiene’s los plors de tant qui avè 
la Cloqueta en pensada.

Ne digó pas un mot mei pendent tota l’ascension. Regenta Maria 
non s’avè pas perdut l’escambi e qu’estó tot un montadevara 
emocionau... Qui s’acabè en des·hèita un còp de mei... Be n’èra de 
dòu har ! La pujada qu’èra estada excepcionau : los acompanhaires 

que balhèn gemèlas aus dròlles tà véder los ausèths, qui podón 
véder tots los secrets que la montanha e s’escon : aquiu un parelh 
d’ausèths de las nèus ; sus un ròc, un picapèira ; dus sembla-gats 
que’s perseguivan a hum de calhau (qui èran fin finala ua marta 
e ua hagina : de hèra mau observar, d’acostumada !) e qué mei : 
juste abans l’arribada au somiu, un escabòt de sarris e sarriòts a 
sauteriquejar de cap tà la loa tuta dab la lutz qui baishava. En un 
mot, ne mancavan pas que las marmòtas a shiular entà completar 
lo tablèu!

Ne i èra pas insensibla la Linon, au contra. A la gara intermediària 
de Taulet, l’impression que’u panè l’alet. Qu’èra com ua vista 
de saunei suu país pirenenc, on totas las bèstias partatjavan la 
montanha shens termièra... Esmudida e saunejaira, la tèrra que’u 
semblè d’un còp immensa e sublima, e que’s digó tad era medisha 
que n’èra pas logic que Cloqueta estosse partida tau cèu, dab tot çò 
de beròi ací baish. Qu’averé tant aimat contà’u aquera aventura, a la 
soa Cloqueta tant aimada, que n’avè lo còr sarrat en véder lo sococ 
suberbèth deu teit deu monde enlà...

***
Un vent sentenciós que’u bohè a la cara tanlèu arribada a 
destinacion e que’u balhè ua estrèita qui la hasó juntà’s tot viste 
aus sons camaradas suberexcitats mes autant torrats com era, e 
qu’entrèn pro viste a l’Observatòri. Que semblava ua mesclanha 
inedita enter Poudlard, lo Futuroscòpe e ua nau espaciau. Per tant 
qui estosse envadida per ideas sornas, las installacions estinglantas 
que’u causèn ua emocion grana. Regenta Maria que la s’espiè, lo 
còr plen d’esperança, shens díser tèca, com si non volosse pas 
destorbar un passeron crentiu.

Qu’arribè l’equipa de scientifics de l’Observatòri qui’us balhèn la 
planvienguda, dab au miei lo qui semblè estar lo director, un tipe 
pro atjat mes dret, quan auré la cara marcada peu córrer deus ans 
enter lo son peu blanc e la soa barba rasa. Au còp academic e dab 
un sorríder calme e aimable, los ahroncilhs mercats que semblavan 
hà’u guinhar l’uelh entà pontuar cada frasa, plan senada e pausada. 
Qu’èra com ua mesclanha enter lo Comandant Cousteau e Papair... 
Òc ! Papair...

E l’andada de malenconia que se’n tornè còp sèc, a mesura que lo 
format academic de la visita – tot en francés, solide – e’s desgrunava. 
Tot qu’èra hèit entà impressionar : lo planetàrium, lo filme « Lo 
navigator deu cèu » dab la soa projeccion deu cèu estelat a 360°, 

l’espèctacle e las autas animacions, mes... N’anava pas : que i volè 
créder, mes lo còr non i èra pas... Sonque dilhèu tau darrèr filmòt : 
òc, solide, qu’èra vededer qu’èra hèit entaus mainadòts mes aqueste 
de « Qu’èm tots estelas » que l’entercalhè : qu’avè vist en classa 
çò qu’èra la vita e d’on vienè, mes aquò que vienem de las estelas 
que’u semblè fantasiós, e mei enqüèra dens l’encastre scientific e 
seriós qui’s trobava... Que la deishè dobtosa mes au còp saunejaira.

Lo director que miava d’ua man planvolenta e assegurada lo ritme 
de la visita, pingorlada de quauqua anecdòta o efèit luminós sus la 
Galaxia, e los mainats que’u badavan tots, en s’esmiraglar a cada 
navèra descobèrta qui hicava en lutz. Qu’èra un cap d’orquèstra 
qui’s jogava la melodia de la divulgacion scientifica de memòria. La 
quita Linon que semblava estar suspenuda en las soas pensadas e 
qu’avè lo cap en cèu, hòrt embrumat...

Qu’ei ad aqueth moment qu’entrèn a la Copòla Charvin. On 
repausava lo telescòpi qui tant avè hèit virar los caps deus dròlles. 
Un « Ò » collectiu chebitejat que’s hasó, abans de deishar càder un 
silenci respectuós. Lo director que sorridè, que lhevè la man entà 
demandar un moment d’atencion, e qu’expliquè en quate mots 
l’importància de l’endret a on èran, de quina partida deu cèu e podèn 
observar, e qu’èran hòrt escaduts d’aver un cèu complètament 
esclarit, qui permeteré de véder las meravilhas de l’Univèrs, deu Pic 
de Mieidia estant.

Qu’anè d’un pas lent mes assegurat cap au pòste d’observacion, que 
pausè l’uelh sus l’ocular e qu’i hasó quauque adobament sabent. En 
relhevar lo cap, d’un sorríder e dab la man tenuda, qu’invitava a l’un 
deus mainats a’s har ençà entà observà’i au lor torn. Regenta Maria 
ne se’n podó pas de mei e que’u chebitegè en tot har-la endavant : 
« Haut, Linon ! Vè e conta’ns çò qu’i vedes !».

Drin honhada e suspresa, que s’engolí un chorret de shaliva, e que s’i 
hasó, un pas davant l’aute. Gradèr per gradèr, a docinon, qu’arribè 
au pòste d’observacion on l’atenè lo mèste deu lòc, qui seré estat 
intimidant si non l’avosse arcuelhut d’ua cara aimabla e d’un gèste 
amistós, com un Pair Nadau de l’espaci... Qu’aurén dit Papair, cap 
e tot ! Que s’installè dab suenh e que pausè l’uelh a tot doç sus 
l’ocular : que’u costè ua pausòta, mes chic a chic que començava 
a s’abituar a l’optica desmesurada tau son cervèth joen. Au debut 
escurada, puish fosc, ua ploja de lutzetas que’u cadón sus la retina, 
deu hons de l’espaci enlà.

- �Diààà ! Be n’ei tant beròi ! ce deishè escapar, l’uelh pegat sus 
l’ocular.

- �Ò, ja vei que saps parlar gascon, mainada !, ce’u marmusè lo 
director, visiblament amusat.

- �Tiò, ce limitè a respóner la mainada, entorteligada, com gahada 
per suspresa.

- �E ben, lavetz, e’ns pòts díser çò qu’i veds aquiu ?
- �Estelas... Milierats d’estelas ! Estelòtas, esteletas... ce contava com 

un jòc.
- �Ne veds pas com un grop en particular ? ce horní lo director, 

misteriós.
- �Mmh... Òc, que n’i a justament aquiu... Ua, dus... cinc... Sèt !
- �Òc ! Tot a fèit ! Plan vist ! Hèra de pòbles que las aperèn las « 

Pleiadas », pr’amor d’estar las hilhas de l’Atlàs de la mitologia. Mes 
pas a noste... Que deishè ua pausa intencionada. Espia la fòrma, 
ne’t hè pas pensar ad arren ? 

Linon que’s concentrè autant com podó... Be n’èra dur de s’imaginar 
çò qui balha ua fòrma arreligada per linhas invisiblas... N’ac vedè 
pas briga e qu’espiè lo director d’un aire desconcertat.

- �Espia de plan... Aquiu lo cap, aquiu la coda... Quauque còp, quan 
los ajòus vedón aquesta fòrma capvath lo cèu estelat, que’u balhèn 
lo nom de çò qui coneishèn miélher : la Cloqueta. E l’as, adara ? 

Bocabadanta, estomagada, que s’espiè lo director dab uelhs com 
pomas. Lo temps de tornar a la consciéncia, que s’i tornè suu Pic 
dinc a en·honsà’s lo glòbe orbitau dens l’ocular. A mei de 2800 m 
d’altitud - deu somiu deu monde estant, tà tot díser - que la vedè 
com un eslambrec viu capvath la nueit : be lusiva Cloqueta au som 
deu cèu ! Ne’s podó pas arretiéner ua lagremòta deu còrn de l’uelh 
e un tremolet deu menton... Dab un arrisolet, aqueste còp. Com 
solaçada e en patz, Cloqueta que’u guinhava deu haut deu cèu 
estant : a la fin finala, Papair ne’u n’avè pas mentit !

Jérôme Charbonnier
3au prèmi - Pròsa

La votz de la nueit

Lo Jan que s’avè causit d’arrejúnher lo Pic, a pè. Que volè profieitar 
d’aqueth moment de serenitat e de soletat dens lo matin meishent. 
Ua pausa rara que la sinfonia de las plantas, juntada en mila 
fragràncias, aulerejava, abans de s’embarrar dens la complicitat 
silenciosa de la nueit qui li auheriré la soa session d’estudis e 
d’observacion. En efèit, pendent tres mes qu’anava escrutar l’infinit, 
lo uelh perlongat de la lentilha suberpoderosa deu gran telescòpi 
deu Pic de Mieidia. 

La soa tèsi de doctorat suus « traucs negues e interferéncias fonicas 
sillabicas associadas » qu’avè atirat l’atencion deus cercaires de la 
NASA qui tribalhavan suu medish subjècte (tostemps aquera paur 
pauruga de l’Umanitat cap a d’autes univèrs vius, estujats dens 
l’infinit). Atau, qu’avèn insistit auprès deu ministèri de la recèrca 
entà que sia hicat a disposicion deu Jan a títol privatiu, l’usatge deu 
gran telescòpi.

Mes lo Jan preu moment, que pèhorava los candaus de la montanha 
bordejats de tavalhas floridas e lo navèth primtemps emberogiva 
l’arròca trista. Las soas gròssas sòlas en tot deishudar los sendèrs, 
rotlavan primas pèrlas de gravèr, en longs hialats efemèrs.

De segur, qu’auré podut arribar au som en tot utilizar la soa veitura 
o mélher lo teleferic deu quau la cabina e desvelhava lo silenci dab 
lo shushuiar oliat deus sons cables. En tot l’apercéber au dessús 
d’eth en aqueste moment, qu’aubirè, dens l’abitacle veirat, las 
purmèras equipas de tecnicians de l’observatòri qui arrejunhavan 
los lors pòstes. 

Dab l’abitud, aqueths darrèrs ne vedèn pas mei la magia de la 
paleta de huec que lo só eslambrequejava sus tots los orizonts. Las 
ehlamas ne tocavan pas briga tanpauc las coirassas glaçadas deus 
candaus de la montanaha alentorn, pitadas aquí despuish millierats 
d’annadas.

Après sheis òras de camin e dus solides estanquets repaishs, lo Jan 
qu’arribè au ras deus purmèrs bastiments deu telescòpi. A cadun 
deus sons pas, los dòmas que’s desvelavan a tot doç, emergint de la 
oata grisa deu brumei qui encaperava enqüèra lo som. 

Tot sobte installat e repausat, lo Jan que s’alaisè darrèr la consòla deu 
telescòpi. La tauleta dens las mans que sincronizè l’enòrma luneta 
dab los resultats deus sons calculs qui constituivan l’essenciau de 
la soa tèsi. Gràcias a l’intelligéncia artificiau que s’avè constituit un 
« diccionari deus marmús celestiaus « qui devèn e’u perméter de 
« descodar » los deluvis de senhaus enregistrats en permanéncia 
dens los captaders deus telescòpis.

Un matin, com cada matin, lo Jan qu’alarguè l’enregistrament deus 
sons de la nueit, qu’activè l’opción « arrevirada » de la tauleta… e, 
pr’u purmèr còp au monde que retroní dens lo dòma, las votz de 
l’infinit :

	 « Qu’arrivam ! ».

Jean-Louis Miallet / Annie Lavielle
1èr prèmi – Tèxte collectiu

Mes près deras estelas

Aqueste conde que’s debana en temps vielhs, plan vielhs. Tant 
vielhs qu’eth noste beròi país n’avè pas encòra era sua istòria ; 
sonque eths aleas climatics ritmavan eras sasons e era vita de tot 
dia. Eth paisatge, coma’u coneishem uei, n’èra pas estat encòra 
façonat peras fòrças brutas dera natura. Inutile de cercar sus ua 
carta IGN dera epòca eth noste Pic de Meidia ; n’èra pas encòra 
nascut. Ara sua plaça, hajaus, castanhèras, pinhadars e avedars ; 
pois arrabents, vaths pregondas, e mes enlà, un plan autan planèr 
coma s’èra eth Prat dera Veishiga !

Eths abitants clarets ad acera epòca lonhèca, que vivèvan de pastorat 
e de cuelhuda, de petits mestièrs, que parlavan ua lenga rocalhosa 
tant aspra coma era vita. Aspra … quan eth país èra en patz. Mès 
despuish quauques temps qu’èra desguastat : eth Mossur que s’èra 
installat enas tèrras aths entorns. Qu’èra un gigant crobit d’un peu 
brun, dab caishilas tan granas e tan puntudas coma Eras Agudas 
deth hons deth Loron, dab urpas tant ahiladas coma era sèrra deth 
Pibèsta. Non pas un ors, mès un Ursus Rex, ua espécia monstrosa, 
urosament uei desapareishuda. Eth Mossur, puishque tau èra eth 
sué chafre, tiranizava tots eths autes ors, mès tanben esglasiva eths 
òmes. En ivèrn que’s neuriva de lops e de vops, mès en estiu que 
s’arregalava de oelhas, vacas e « isards casalèrs ». A còps, qu’èra 
tanben un oelhèr o ua oelhèra de qui desapareishèva. Eras bèstias 
que demoravan aths entorns dera maison : n’avè pas mes estivatge, 
n’i avè pas mes pro de ièrba, alavetz que passavan de hame. 

Era sua renomada hastiosa qu’èra arribada aras aurelhas d’Ercule 
de qui avèva vist atieu un parat navèth entà hèr un tretzau tribalh. 
Qu’arribè enas Baronias per un ser de hòrta periglada. Que possè 
era pòrta de boès deth ostau Bebrix e sens véger arren d’aute qu’era 
gojata de casa, Pirèna, de tan beròia qu’èra.

Eths dias que passavan e Cupidon que tustè dera sua sageta eths 
gojats, mès Ercule non desbrembava pas eth obratge que devèva 
complir : liberar eth parçan deth Mossur.

Un dia, mentre qu’Ercule caminava peths bòscs, qu’entenó un 
arroganhat esvarjable. Ua siloeta gigantesca que traversè era seuva 
e que desarrigue eras brancas sus eth sué passatge. Que’s lancè de 

cap tà Ercule de qui l’evitè dab adreça e coratge. Eras suas qualitats 
divinas que trionfèn dera bèstia. Estaricada pera sua luta e trucada 
per ua sageta emposoada, eth gigant que moriscó enas entralhas 
deth Gorg d’Esparròs. Ercule que se’n tornè ath vilatge dab era sua 
pelissa arrossa. Qu’estó arcuelhut coma un eròi.

E tostemps, aqueth amor que creishèva entre eths gojats. Mès un 
maitin de prima, ua esquadrilha d’aucas sauvatges que passava e 
Ercule que sentiscó era nostalgia deth país. Que demandè a Pirèna 
de l’esperar quauques mes. Quan tornère que l’esposeré. Eras 
larmas de Pirèna non empachèn pas era partença d’Ercule. Era 
gojata que s’ahonè ena seuva tà escóner era pena mentre qu’Ercule 
s’eslonhè. Mès eth dangèr que miaçava. Coma ua darrèra venjança 
deth Mossur, un ors mens gran, totun herotge, que shisclè deths 
bòscs e que l’eisharpiè devath eras suas urpas agusadas. Eths crits 
dera prauba Pirèna que retreniscòn enas Baronias e Echò que’us 
portè entiò Ercule de qui se’n tornè. Mès ailàs, tròp tard !

Galvanizat pera dolor e peths regrets, Ercule qu’amassè pendent 
dias e nets montets de pèiras tà edificar un tombèu : ua eminéncia 
de dus mila ueit cent e setenta sheis mètres ; dus mila ueit cent e 
setenta sheis mètres de sofrença e d’amor erigits ! Annadas mes 
tard, ara mort d’Ercule eth sué pair, Jupitèr, que gravè en cèu ua 
constellacion ath sué nom, on vibra era amna deth eròi, e abarregè 
sus eth tombèu ua ploja d’estelas. Despuish, Pirèna que s’aueita eth 
cèu tà apercéber eth sué galant. Eth noste Pic, qui non portava pas 
encòra eth sué nom, qu’èra nascut.

Uei, qu’ei eth som mes majestuós deras Hautas-Pireneas. Sus eras 
terrassas panoramicas qu’arcuelha adara un observatòri : qu’ei eth 
simbèu deth ligam entre era tèrra e eth cèu.

Eths plavenguts
1èr prèmi – tèxte collectiu

Capsús deu Pic

Dens un vilatjòt entà jo lo mes gran deu val d’Ador capvath deu 
despartament de las Hautas-Pireneas qu’ei l’òra de l’espòrt suu 
terrenh a l’escòla de Sarriac de Bigòrra on cèrts mainats e hèn 
au balon. Olivièr quate ans qu’espia capsús. Robèrt 10 ans que 
s’aprèssa :

- �Qu’espias aquiu ?
- �Qu’ei aqueth auburi dens las nublas ?
- �Qu’ei un som de las Pireneas e que l’aperam lo Pic de Mieidia 

de Bigòrra e çò qui distinguim au dessús qu’ei ua antena d’un 
centenat de mètres de haut qui permet de difusar la television 
e la ràdio. 

Lo regent Felip que’us ved a espiar lo Pic e que’us hè :
- �Un còp tornats tà l’escòla que’n parlaram.

Un còp tornats a l’escòla lo regent en classa que ditz :
- �Qu’èi vist que v’interessàvatz au Pic de Mieidia de Bigòrra. 

Robert : 
- �Qu’an tostemps existat las Pireneas ?

Lo regent : 
- �Uei l’òmi que vòu saber deu costat de la Mar Grana perqué 

las còstas e son minadas per las èrsas. E totun que i a milions 
d’annadas dus tròç de la crosta terrèstra qu’an hèit a la tuma e 
qu’an format las Pireneas.

Jan Jaques : 
- �Qu’èi entenut a díser qu’ua gojata aperada Pirena avè encontrat 

entre França e Espanha un beròi gojat aperat Ercules. Que 
passèn l’estiu amassa puish de cap a la fin de l’autona quan 
Pirena èra anada tau vilatge Ercules previengut per las gruas 
qu’arribava l’ivèrn que partí luenh, de cap tà país mei cauts. En 
tornant Pirena qui ne’u trobava pas que l’anè cercar. Mes harta 
de fatiga suu camin que’s morí. Au printemps Ercules un còp 
tornat que sabó la novèla e qu’arretrobè lo son còs. Hòu de 
dolor que’u hasό un tombèu, qu’amassè per milièrs garròcs. 

Aquera montanha qui he que l’aperè a la memòria de la qui 
aimava Pireneas.

Felip : 
- �Aquò que s’apèra ua legenda. 

Alan : 
- �Qu’èi lo men gran frair qui un còp èra anat de viatge tau Pic dab 

los amics. Quan s’estanguèn a Campan que parlèn a monde 
e que’us an dit qu’anavan tau Pic de Mieidia de Bigòrra. Un 
monsur que’us a responut : Que vienetz de la plana ; ací que 
l’aperam lo Pic d’Arisa permor que dauneja la vath qui s’apèra 
tanben atau.

- �E perqué l’aperatz atau ?
- �Que’s pareish qu’un dia un vielh òmi de 909 ans que’s morí 

quan vedó la nèu peu permer còp e que digó en se morint aus 
sons hilhs de destacar la mei bèra vaca negra de la bòrda e de 
la seguir dinc a çò qui s’estanguèsse. Alavetz que hèn atau e 
donc quan s’arrestè la vaca negra que trobè las aigas cautas qui 
hèn la fortuna de Banhèras. La bèstia que’s cambiè en pèira e 
que l’aperèn la montanha d’Arisa.

Dylan : 
- �Monsur, l’observatòri a tostemps existat ?

Felip : 
- �Non, Qu’ei François de Plantade (astronòme e cartografe de 

Montpelhièr) qui ei vienut dens los Pirenèus a partir de 1739 
entà hèr relhevats barometrics e entà cartografiar lo Lengadòc. 
Que monta au pic e que s’i  moreish lo 25 d’aost de 1741 d’ua 
crisi cardiaca au nivèu de la horqueta de Sencors.

Roland :
- �Qui a avut l’idea de hèr l’observatòri ?

Felip : 
- �Qu’ei en 1873, entà un projècte d’iniciativa privada de la Societat 
Ramond, dab au son cap lo pastor Emilien Frossard, lo generau 
Champion de Nansouty e l’engenhaire Célestin-Xavier Vaussenat 
qui ei installada ua estacion meteorologica provisòria a 500 m de la 
cima a l’ostalaria de Sencors, suu mamelon Plantade.. Lo generau 
Champion de Nansouty que i passa l’ivèrn entà i hèr relhevats 

meteorologics. Aqueths relhevats qu’an permetut de previéner a 
temps los tarribles aigats de 1875. Que’u permeterà de justificar 
de l’importància de la creacion d’un observatòri au pic.

Jan Pèir : 
- �Entà bastir l’observatòri qu’an hèit arribar lo materiau per camions ?

Regent : 
- �Non, un cant bigordan escrivut per Edmond Duplan que 

resumeish de plan la penibilitat deu tribalh qui a calut entà 
bastir aqueras installacions. Qu’ei dab 30 quilòs e a bèth còp 
mei, de materiaus sus l’arrea que òmis an pujat los penents 
per quin temps que sia pendent òras, setmanas, annadas entà 
hèr arribar los materiaus qui calè a la construccion d’aqueth 
observatòri. Qu’ei en octobre de 1881 que començan las 
observacions dens l’observatòri navèth a la cima deu Pic. Lo 
Generau de Nansouty que i hè lo son darrèr ivernatge, après 
los 6 hèits a l’ostalaria de Sencors. En aost de 1882, la decision 
qu’ei presa per l’amassada nacionau de transferir l’Observatòri 
a l’Estat., seguida de la remesa de las claus au Sosprefècte en 
seteme, en preséncia de Nansouty e Vaussenat

Dylan : 
- �E i a hèra d’aparelhs en aqueras installacions ?

Regent : 

- �Tiò. Que son viste despassadas per tecnicas tostemps mei 
modèrnas. Cada còp qui vòlen testar de aparèlhs navèths que 
començan per petitas estructuras abans de n’installar de mei 
bèras, de mei performantas.

Roland : 
- �E son tostemps los medishs engenhaires ? 

Regent : 
- �Que n’i a de navèths qui vienen innovar. Au debut de las 

annadas 1900 qu’ei Benjamin Baillaud qui ei director a l’epòca  
de l’observatòri de Tolosa qui vòu bastir un telescòpi au pic. 
Que coneish dejà aqueth endret e que comença d’i hicar ua 
petita copòla entà jutjar de la qualitat deus resultats, de la deus 
imatges. Segon los resultats qu’obtien crèdits entà bastir ua 
copòla a partir de 1904, que i installa ua luneta e un telescòpi, 
l’ensemble que serà operacionau en 1908.

Roland : 
- �Aquera copòla e aqueth telescòpi e son bastits sus plaça ?

Lo regent Felip : 
- �Lo telescòpi qu’ei bastit en un obrador parisenc amiat a 

Banhèras peu camin de hèr, puish tau Tormalet en bròs. Tà 
acabar aqueth gran viatge, qu’apèran a un regiment d’artilheria 
qui’u portarà dinc au som e que durarà mantuas setmanas.

Robert : 
- �Que cau l’electricitat tà hèr foncionar tots aqueths aparelhs ? 

Felip : 
- �Au debut qu’ei un motor electrogèn e ua bateria d’acumulators qui 
balhan lo corrent. Puish lo director deu telescòpi Benjamin Baillaud 
qu’entrepren un programa ambiciós, lo de bastir un teleferic e ua 
linha electrica. Mes lo temps d’estudiar lo projècte la guèrra que 
peta. Tot ne serà hèit qu’après la segonda guèrra mondiau.

Jan Jaques : 
- �E totas aqueras annadas ne i a pas avut nada evolucion ?

Felip : 
- �Monsur Bailland que contunha d’ameliorar los instruments. 

Que hè installar ua luneta qui a permetut, dinc a las annadas 
seishanta de pagerar dab precision los diamètres deus planetas 
entà cartografiar la lor susfàcia. Ne i a pas que las observacions 
espaciaus qui haràn miélher mei tard.

Jan Pèir :
- �La linha electrica e lo teleferic que son estats poduts bastir ?

Regent : 
- �Ua linha electrica enterrada de 10000 volts qu’ei hicada en servici 

en noveme de 1949. Tà çò deu teleferic qu’ei inaugaurat lo 23 
de deceme de 1951. Que favorizarà l’accès au Pic de Mieidia 
per estudiants d’ua escòla renomada qui haràn progressar la 
recèrca de l’astronomia.

Jan Pèir : 
- �L’accès ne’s hè pas que per teleferic ?

Felip :

- �Qu’ei en 1933 que la rota ei obèrta au despart deu Tormalet e 
qu’arriba en un punt qui’s tròba a haut o baish 45 minutas deu 
Tormalet. Un plan inclinat qui serveish de funiculari que hè la 
ligason dab lo pic. Que facilita lo carrei deu materiau pro importent.

Mes lo mond qu’evolua, las classas de descobèrtas que son ubèrtas 
en bòrd de mar, en montanha. En 1993 miaças de barradura que 
pesan sus las installacions deu Pic de Mieidia de Bigòrra.

Los responsables locaus que s’amassan e que hican en plaça un 
programa pro importent. Lo Pic que devienerà un site « scientifico-
toristic ». Lo chantièr necessari que serà finançat per las Comunas 
deu lòc, lo Despartament, la Region e ajudas de l’Estat e de l’Euròpa.

Un sindicat mixte navèth que hè bastir un navèth teleferic tà 
arcuélher los toristas e facilitar l’accès aus emplegats. Espacis 
culturaus que son amenatjats. Que s’i tròban mustras de fotòs de 
l’univèrs. Despuish heurèr de 2018 suspenuda au dessús deu vueit 
ua pontica metalica de 12 mètres de longor qu’invita lo visitor a un 
bèthvéder qui da lo verdigòu.

Atau lo Pic de Mieidia que contunha de víver.

Soetem que per la lenga occitana que’n sia parièr.

Tot d’un còp quauqu’un que lhèva la man ; lo mei esmerit. Qu’ei 
Roland. 

- �E poderam anà’u véser ad aqueth Pic ? 

Lo regent que respon :
- �Permer, que va caler prevéder un car d’aciu dinc au som deu 

Tormalet.

Jan Pèir : 
- �E va caler pujar a pè ?

Lo regent : 
- �E anar tau lheit de bona òra tà èster esmerits per’mor que va 
caler garrapetar. Un sac sus l’arrea, drin d’aiga, de qué crostejar, e 
endavant ! Doman partir si hè bèth. Que vederam atau la meteò.

L’endemantin, plan cauçats, lo poncho, plan cobèrts tà virar lo hred, 
los mainats que pujan dens lo car. Lo car que desmarra e qu’ei partit 
per l’aventura.

Que travèrsan Banhèras on la vaca negra hasό gessir las aigas 
cautas. Tot d’un còp l’un que crida :

- �Espiatz aquiu, qu’èm a Campan, aqueras monacas, aqueth 
parelh! Que’ns saludan ! 

Alain : 
- �Aquiu dens lo camp que n’i a duas autas. 

Roland : 
- �E aquiu tanben espiatz ! Qu’an l’aire d’estar hèitas de perrecs, 

de hen e beròi vestidas. Que representan ua tradicion d’autes 
còps despuish lo sègle 19au. 

Puish que passan a costat de l’estacion de la Mongia e que pujan 
tau teleferic. Gahar lo sendèr e pujar. 

Jan-Pèir : 
- �Que vam pujar longtemps ? 

Dylan : 
- �Òc ! Au mensh ua òra o ua òra e mieja !

Jan Jaques : 
- �Que va hèr camin.

Regent : 
- �Que vatz poder espiar los rèstes de la permèra estacion 

meteorolgogica.

A la horqueta de Sencors on se tròba l’ostalaria plan apariada qui 
remiran, un còp passat los ralhs deu funiculari, que gahan tau Pic.

Robert : 
- �E lo teleferic ?

Alain : 
- �Dèisha lo teleferic. Que vam pujar jà !

Un còp arribats que gahan lo sendèr. Autanlèu los mei esmerits que 
passan davant. Mes au cap d’ua pausa que’s calman, boha brac, e 
que s’estangan. L’un que ditz : 

- �Ueratz ! Qu’ei aquiu l’antena ! Qu’ei plan mei grana que de baish 
enlà. 

Lo regent que respon :
- �Òc e aquiu, ce ditz, los ralhs deu funiculari qui’s servivan tà 

amiar los materiaus tà l’observatòri.
- �E aquiu qu’ei çò qui ei ?
- �La vielha ostalaria deus Laquets. Espiatz ! Qu’ei en renovacion. 

Mes quin chantièr !... E lo Pic d’ací estant be hè impression !

E que tornan gahar lo sendèr. Quasi arribats au som quin mur 
aquera montanha d’Arisa en efèit!

- �Ah òc ! Ací que n’i chorra aiga e que se’n va tà l’Ador e tà pertot 
capvath.

Tostemps aqueth sendèr dinc au som e aquiu :
- �Qu’ei totun quauquarren. N’ei pas tant impressionant quan èm 

a Sarriac a la recreacion... E pertant ne vedem pas las nostas 
maisons. On ei donc Sarriac ? On ei lo noste vilatge ?

Robert : 
- �Espia Olivièr ! 

Olivier : 
- �Mes qu’ei tot aquò ?

Alain : 
- �Que pensavi qu’èra tot en un. Ua barrèra que pensavi aqueras 

Pireneas ! E en efèit que i a tot aquò darrèr d’aquera barrèra : 
valeas, pics, malhs, tota aquera diversitat.

Roland :
- �Qu’avè l’aire d’estar extraordinari de pujar t’ací haut e finalament 

que ns’i èm escaduts. Ne n’i avè pas tà’n hèr autan d’istoèras !

Jan Pèir : 
- �En parlant d’istoèras que›n vam aver a racontar quan siam 

baishats tà Sarriac. 
Atau los nostes mainats de Sarriac que comprengón que lo Pic de 
Mieidia de Bigòrra, de baish estant, ne’u tornarén pas mei espiar parièr.

Lo grop d’occitan de Sarriac - Bigòrra
3au – tèxte collectius



- 68 - - 69 -

Eth Pic de Meidia

Un gran-pair, ancian portaire deth Pic de Meidia, que parla dab era 
sua petita-hilha.

Era Chòia ath sué gran-pair :

- �Ditz, Papi, e’m pòdes condar ua istoèra avant de dromir ? 

- �Chòia, que’t vòi condar era construccion deth Pic de Meidia.

- �Alavetz, quin s’ei passat ? 

- �Era idea de hèr eth Pic que vié de dus òmes, eth ingeniaire Célestin-
Xavier Vaussenat e eth Generau Champion de Nansouty. Ath 
començament, en Pic, que s’i hesèva sonque relhevats meteò puish 
que decidèn de bastir eth Observatòri.
Primer, entà hèr eths relhevats meteò, en 1873, qu’inprincipèm era 
ostaleria de Sencors a baish deth Pic entà poder-i minjar, dromir, 
botar materiau e deishar eths asos. Eras òbras que’s hesèvan dera 
fin deth printemps dinc a octobre. 
E sabes perqué ? 

- �Nani ! 

- �Qu’ei haut eth Pic, qu’i a neu sovent, qu’i hè plan hered.

- �E tu, Papí, qu’avès un aso ? 

- �A tiò, que s’aperava Grison. 

- �E perqué i avè asos en chantièr ? 

- �Pormor que s’at calèva tot portar, eth materiau, eths utís, eths 
minjar… tot ! 
Que s’at calèva tot hèr tanben. 

- �N’èran pas avejats eths asos de tostemps pujar e baishar ?

- �Tiò, qu’èran plan fatigats. E nosauts tanben ! 
Eths asos qu’èran utilizats sonque en estiu. Nosauts que portavam 
tostemps, e plan mes de 20 kilòs.

- �Quant de temps e durè era construccion deth Pic ? 

- �Era construccion der’ostaleria que comencè en 1852 e era 
construccion deth Pic que comencè en 1878 entà s’acabar en 1881.
Primer, construsiscom era rota entà anar dinc ath som deth Pic e 
qu’at securisèm tot.
Que i botèm parapericles de pertot, tot ath torn deth chantièr.
Ath som, qu’avom a petar plan de calhaus entà hèr un platèu e, en 
seguida, poder i bastir eth observatòri.

- �Eratz nombrόs entà hèr tot aquerò ?

- �Un trentenat d’òmis, pas mes. Que nos coneishavam tots. Qu’èram 
monde de Campan e de pr’ací, paisans. 
Aquera activitat de portaires que durè plan de temps, dinc ara 
construccion deth teleferic en 1952.

- �E pujavatz de tot dia ? 

- �Nani, qu’avévam tanben a suenhar eras aulhas en baish. 
Mès que hesèvam eth trajècte tot eth long der’annada, quin que 
sia eth temps. En ivèrn que passavam entre eths murs de neu e 
que hesèvam a pè sense eths asos. 
En ivèrn, que hesèva necèra mes de 16 òras entà hèr eth viatge de 
qui durè tres òras en estiu.
Que partivam der’osteleria de Gripp, puish que traversavam Artigas 
entà pujar pera vath d’Arises e acabar ena horqueta de Sencors.
De Sencors enlà, que i avèva un cable aperat eth cable deths 
portaires. Que nos guidava dinc ath som deth Pic.
No’u caleva pas deishar aqueth machina !

- �E perqué Papi ?

- �Entà aidar-nos a pujar e non pas pèrder-nos ena neu.

- �Ara, urosament, qu’i a eth teleferic !

- �Uei qu’ei aisit !
Que t’as a sovénguer d’aquera istoèra entà condar-la aths tués mainats.
En esperar que t’i as a anar dromir, lhèu que saunejaràs deth Pic !

Eth talhèr de gascon deths Archius Despartamentaus, 
3au – tèxte collectius

Lo tablèu, lo Pic e la mia familha

Dimenge passat, qu’anèm minjar en çò deus pairans dab la mair e 
la sorina, Linon. Que m’agrada de minjar en çò de Papon e Mami 
pr’amor lo dimenge que i a poret e fritas de las bonas ! 

En tot minjar, cada còp, qu’espii un vielh tablèu penut dessús lo 
gabinet. Que vedi un paisan dab duas vacas que tiran ua carreta 
dens un camp. L’òmi, cohat d’un berret, que ten ua gulhada tà miar 
las bèstias. Las colors que son doças e lo dessenh qu’ei leugèr. 

Au hons que reconeishi las Pireneas ennevadas. Que sòi segur que 
son las nostas montanhas pr’amor que i a lo Pic de Meidia e lo sué 
vesin l’Arbizon.

Totun que m’avisi que lo som ei un drin diferent… I a quauquarren 
qui truca. 

Be manca la punta ! Be manca l’observatòri ! Que sòi hart de 
questions, que m’at vòli tot saber ! 

Que demandi au Papon perqué la montanha e sembla tan diferenta, 
d’on veng lo vielh tablèu e perqué ei ací, penut dessús lo gabinet 
dens la loar cosina. Linon, era, que demanda çò que minjan las 
vacas… 

Lo Papon que’ns conta qu’aqueth tablèu a ua istòria e ua valor 
familiau importanta.

Purmer, qu’estó pintrat shens l’observatòri, donc abans 1878.

Qu’ei lo mié trisajòu, Bernard Bareilhe qui’u crompè a Lanamesa e 
qui ac gardè preciosament entà esfaçar la pena e lo tristèr de quitar 
las suas Pireneas après l’escaduda deu concors de regent en 1931. 
Qu’estó mudat en Bretanha on fondè ua familha de sheis mainats. 
Atau, cada annada, la mia rèira mairana dab los hrairs e sòrs que 
devaravan dens lo Sud de França a Capvèrn e Sindòu entà profieitar 
de vacanças «panholescas» au pè de las montanhas.

A la fin de las vacanças, en tornar de cap a la Bretanha, qu’espiavan 
un darrèr còp au Pic dab ua uelhada embrumada de lagremas tà 
díser “adiu e a bethlèu”. 

Lo tablèu que demorè grandosament dens lo salon en Bretanha. 

Un còp a la retirada, lo mié trisajòu que’s tornè installar a Sindòu, de 
cap au Pic de Meidia de Bigòrra e tota la familha que venguèva, a tu 
per jo, passar vacanças de las beròias. 

Lo tablèu qu’avèva arretrobat la sua plaça e las suas rasigas. 

Lo mié gran-pair, lo Papon, hèra joen, que s’èra prometut d’installà’s 
enas Pirenèus. Après nombrós viatges, en sortir de l’armada, que 
vengó víver en Bigòrra au ras de Tornai, e qu’avó ua hilha : la mia 
mair. 

Despuish quauquas annadas, lo tableau qu’ei en çò deus pairans, 
dens la cosina, penut dessús lo gabinet. 

Jo, que m’apèri Joan. Que sòi vadut en Arièja e adara que soi un 
calandron bigordan. En partir a l’escòla, qu’espiavi cada matin las 
montanhas shens saber çò que representavan. Dab Papou, Mamà e 
Linon, qu’avem batalhat bèra pausa tà compréner lo sué poder. Au 
delà de la sua preséncia majestuosa suu noste territòri, lo Pic qu’ei 
mei que mei ua sentinèla deu temps qui passa tà las generacions 
qui’s succedeishen davant eth. 

Qu’enregistra lo climat e las sasons entà parlar a tots los sués 
bigordans : Quan s’ac ved plan pròche, com per ua lópia, segur que 
va plàver. Quan se vesteish de blanc, que serveish d’altimètre a los 
qui vòlen saber a quina altitud la nèu ei caduda. 

Quan ei verd, que s’i véden las estivas d’Arises e la quita chorrèra 
de la Gauba blua.

Que i a vacas que minjan d’èrba d’après Linon… `

E a la fin de l’ivèrn, los aulhèrs qu’auhreishen corderadas de huecs 
com un balet de lugranhets. 

Atau lo Pic que vedem cada matin abans de començar ua jornada 
navèra e qui ns’encoratja de la sua beutat insolenta.

Lo Papon que’ns dit que los òmis an besonh de mèrcas : los catalans 
qu’an lo Canigon, los biarnés qu’an lo Pic de Meidia d’Ossau, los 
comengés qu’an lo Mont Vallier, e nosautes qu’avem lo Pic de 
Meidia de Bigòrra. Tau com la proa d’un batèu gigant que portè la 
mia familha dens l’amor deu sué país. 

Lo tableau que demora dens la cosina, pendut dessus lo gabinet, se 
per cas un dia, n’i a un qu’a l’enveja de partir. 

Linon Lahoz, Joan Lahoz, 
Gaëlle Lemasquerier, Gilles Lemasquerier, 

1èr prèmi – familha

Lo pic de Mieidia 
(Acrostiche)

Lo Pic que’s pita, majestuós, vergonhós,

Ondrat de nublas qui’u hèn un chic laganhós.

Pintruras de paisatges tablèus d’estelas,

Imatges de soms, d’arròcas en dentèlas,

Cada sendèr que s’amerita ua tela.

Dens la natura, paradís centenari,

Esperit enlugarnat com luminari.

Melodias deu vent, secrets chuchurejats,

Invitacion a longs sòmis esbarrejats,

Estela bigordana, mair deus dòus cantats,

Imatge d’un monde aus fièrs còrs ahuecats,

Desvelant l’orizont luenhèc, de soms quilhats,

Iròu terrian d’Edens, de mondes exaltats,

A l’esguit deu dia, monde de subtilitats.

Annie Lavielle eths sués arrèrs hilhs Elona e Mathis
2au prèmi – familha

Au som deu Monde

Ò beroia montanha,
Tròne a la cima, desfidant lo temps,
Que s’avança devant jo,
Temple de l’altitud,
Que’m tengui mervilhat devant tu,
Los nivols dançan en èrsas d’argent,
E l’orizont s’obreish en un ocean infinit,
Aquíu lo temps sembla s’arrestar,
Enta deishar plaça a un sómi desvelhat,
Dens lo silenci mon esperit vagabonda.

Ò beutat bruta,
Tons costats escalabroses, drapats d’azur,
Que luseishes devath la nèu,
Quan lo sorelh d’aur te careça,
Resplendeishes dens ta noblesa,
E lo cèu se para de rabats.

Gardiana de nòstres sòmis,
Cada matin que’t observi,
Cada dia que’t admiri,
Cada ser que’t contempli.

Pic de Meidia,
Aquí aon lo cèu e potoa la Tèrra,
Aquí aon lo sorelh e’s desvelha,
Cada pèira, cada boha deu vent,
Conta l’istòria de las edats e de las estelas,

Fasent pròva deus mistèris d’un Univèrs estalas shens fin.

Au desús de nosautes, la vòuta celèsta se para de constellacions,
Chevitejant los secrets ancians,
Aus còrs que gausan escotar.

Ò Pic de Meidia,
Ton calpre qu’ei preciós,
Au maitin, lo sorelh que’s desvelha,
Boishant l’obscuritat.

Mercés Pic de Meidia,
Per ta magia e tos paisatges,
Quan torni davalar lo còr en esmai,
Gardi en jo,
L’esclat de tus precioses cimas.

Célia Crampette et Léon Garcia, 
2au prèmi – 6au

On ei eth Pic de Meidia ?

De Campan non pòdi pas véger eth Pic.
Mès que sabi de qu’ei ua hauta montanha 
Dab un gran bastiment,
D’on se pòt lunar eth sorelh e’ras estelas.
Quina beutat !

Dera vath non pòdi pas véger eth Pic,
Sonque de Rimolà
D’on vegi ua grana montanha verda o blanca.
D’on se pòt devarrar pistas negras.
Quina páur !

De Gripp non pòdi pas véger eth Pic.
D’autes còps, òmes qu’i pujavan a pè
En tot portar avitalha e materiau
Entà bastir eth observatòri.
Quin coratje !

Dera Mongia non pòdi pas véger eth Pic
Sonque deth som de Coma Lonca.
Ath davant qu’òm i pujava dab asos
Ara que s’i pòt pujar dab eth teleferic
Quin plaser !

De Palhòla que pòdi véger eth Pic
Dab era sua grana antena
Qu’òm i pòt esgarrapar dab crampons e picòlas

D’on se pòt, dab ua tela, préner’ra volada.
Quin bonhur !

A maugrat de non pas véger eth Pic.
Que sabi de que s’i pòt minjar e dromir.
Que sabi de que s’i pòt escotar musica e dançar.
Que sabi de qu’èm ath dessùs deras montanhas.
Que sabi de que s’i pòt véger e’ra mar de brumas.

Quina esmiraglada !

Eths joens de Les Pastourelles,
Prèmi especiau

